
ᐅᖃᓗᕋᐅᔭᐅᑎᑦ ᑎᑎᕋᖅᑕᖏᑦ ᐋᔅᓕ ᕿᓚᕝᕙᖅ-ᓴᕚᑦ



ᐅᖃᓗᕋᐅᔭᐅᑎᑦ ᑎᑎᕋᖅᑕᖏᑦ ᐋᔅᓕ ᕿᓚᕝᕙᖅ-ᓴᕚᑦ



Published by Inhabit Media Inc. 
www.inhabitmedia.com

Inhabit Media Inc. (Iqaluit) P.O. Box 11125, Iqaluit, Nunavut, X0A 1H0 
(Toronto) 612 Mount Pleasant Rd., Toronto, Ontario, M4S 2M8

Design and layout copyright © 2025 Inhabit Media Inc.
Text copyright © 2025 Ashley Qilavaq-Savard
Cover photograph © 2022 Ashley Qilavaq-Savard
Interior photographs copyright ©: iii: Patrick Hatt/Shutterstock, iv: antsmv/Shut-
terstock, vi: BadGlider/Shutterstock, viii: Dudarev Mikhail/Shutterstock, 4–5: 
Sophia Granchinho/Shutterstock, 6: Volker Rauch/Shutterstock, 10–11: Sophia 
Granchinho/Shutterstock, 12: Tetyana Dotsenko/Shutterstock, 16: BadGlider/
Shutterstock, 18–19: Parilov/Shutterstock, 20: Danny Christopher, 24: Danny 
Christopher, 28–29: Colin Ward/Shutterstock, 30: Danny Christopher, 34–35: 
Tetyana Dotsenko/Shutterstock, 36: 52691989/Shutterstock, 38: mohammud 
yaasir bundhun/Shutterstock, 40: kzww/Shutterstock, 44: John M Chambers/
Shutterstock, 49: ALEXIS FTV/Shutterstock, 50–51: mycteria/Shutterstock, 52: 
Salima Awinat/Shutterstock, 54: Pinkky_ja/

Editors: Louise Flaherty, Monica Ittusardjuat, and Neil Christopher
Translator: Jaypeetee Arnakak
Art Director: Danny Christopher
Designer: Fabiana Mariño

All rights reserved. The use of any part of this publication reproduced, transmit-
ted in any form or by any means, electronic, mechanical, photocopying, record-
ing, or otherwise, or stored in a retrievable system, without written consent of the 
publisher, is an infringement of copyright law.
	
This project was made possible in part by the Government of Canada.
Ce projet a été rendu possible en partie grâce au gouvernement du Canada.

We acknowledge the support of the Canada Council of Arts for our publishing 
program.

ISBN: 978-1-77227-597-1

Printed in Canada

ᐅᖃᓗᕋᐅᔭᐅᑎᑦ ᑎᑎᕋᖅᑕᖏᑦ ᐋᔅᓕ ᕿᓚᕝᕙᖅ-ᓴᕚᑦ



ᐃᓗᓕᖏᑦ

ᐊᕐᓇᐅᕗᖓ ᐃᓅᓪᓗᖓ | ᐅᑭᐊᒃᓵᖅ
1

ᐱᓐᓇᕆᔭᕗᑦ ᐅᑭᐅᖅᑕᖅᑐᖅ | ᐅᑭᐅᖅ
2

ᑐᓂᔭᐅᓂᕐᓗᖕᓂᖅ ᓯᕗᓕᑦᑎᓐᓂᑦ | ᐅᐱᕐᖔᖅ
3

ᕿᔪᒃᑖᖅᐸᐃᑦ | ᐊᐅᔭᖅ
7

ᓇᒡᓕᒋᔭᕋᓗ ᐅᕙᒍᒃ | ᐅᑭᐊᒃᓵᖅ
8

ᐃᓗᐃᑦᑐᖖᒍᕐᓂᖅ | ᐅᑭᐅᖅ
13

ᒪᒥᓴᖅᐸᓪᓕᐊᓂᖅ | ᐅᐱᕐᖔᖅ
14

ᐊᔪᓕᖅᓯᒪᓂᒻᒪᕆᒃ | ᐊᐅᔭᖅ 
15

ᓇᒡᓕᖕᓂᖅ ᐳᖅᑐᔪᐊᓗᒃ | ᐅᑭᐊᒃᓵᖅ
17

ᐅᑭᐅᑉ ᑖᕐᓂᖓ | ᐅᑭᐅᖅ
21

ᐃᓱᒪᐅᑉ ᐊᑐᖃᑦᑕᖅᑕᖏᑦ | ᐅᐱᕐᖔᖅ  
22

ᑐᖑᔪᖅᑐᖅ | ᐊᐅᔭᖅ
25



ᑎᒍᒻᒥᓂᖅ ᕿᒃᓵᖕᓂᕐᒥᒃ | ᐅᑭᐊᒃᓵᖅ  
26

ᐃᓕᕋᑦᑖᖅᑕᐅᓂᖅ ᐋᓐᓂᖅᓯᒪᔪᓄᑦ | ᐅᑭᐅᖅ
27

ᐳᓚᔪᒪᓂᖅ | ᐅᐱᕐᖔᖅ 
31

ᕿᓯᓕᕆᓂᖅ | ᐊᐅᔭᖅ
32

ᓇᕿᒻᒥᔭᐅᓂᖅ | ᐅᑭᐊᒃᓵᖅ
37

ᑐᒃᑐ | ᐅᑭᐅᖅ
41

ᒧᒥᖃᑎᒋᙵ | ᐅᐱᕐᖔᖅ
42

ᐊᓈᓇᒃᑲᓐᓂᕋ | ᐊᐅᔭᖅ 
43

ᐊᓈᓇᒐ ᐊᑭᕋᖅᑐᓚᐅᖅᑐᖅ ᓄᓇᑦᑎᓐᓂᒃ ᐊᖅᓵᖅᓯᓯᒪᔪᓂᒃ | ᐅᑭᐊᒃᓵᖅ
45

ᐃᑲᔪᖅᑕᐅᓂᖅ | ᐅᑭᐅᖅ
46

ᑎᑎᕋᖅᑎ
53



1

ᐊᕐᓇᐅᕗᖓ ᐃᓅᓪᓗᖓ

ᐊᕐᓇᐅᕗᖓ ᐃᓅᓪᓗᖓ
ᑲᑭᓂᒃᑲ ᑕᐃᒫᒃ ᐅᖃᖅᐳᑦ
ᐅᕙᓐᓄᑦ ᕿᕕᐊᖅᑕᐃᓖᑦ ᐊᐱᖅᓱᕐᓗᖓ
“ᑖ ᐃᓅᕕᑦ?”
ᓄᓇᒥᙶᕐᒥᒐᒪ ᐊᐳᑎᓕᖕᒥᑦ ᓯᑯᓕᖕᒥᓪᓗ
ᐆᒪᑎᒐ ᐃᓂᖃᖅᐳᖅ ᑕᕆᐅᑉ ᑯᓂᒃᓯᓂᖓᓂᒃ ᓄᓇᒥᒃ
ᐅᑭᐅᖅᑕᖅᑐᒥ ᕿᑭᖅᑕᒥᐅᑕᖅ ᓇᐹᖅᑐᖃᙱᑦᑐᒥ
ᑖᒃᑯᐊ ᓯᕗᓕᓐᓃᙶᖅᑐᑦ ᐱᒋᐊᕈᑎᒋᕙᒃᑲ
ᑖᒃᑯᐊ ᑲᑭᓃᑦ ᐋᓪᓚᐅᙱᓚᑦ
ᐅᓇ ᑭᓇᐅᓂᕋ ᑎᑎᕋᖅᓯᒪᕗᖅ ᐅᕕᓂᓐᓄᑦ
ᒧᒥᖅᐳᑦ ᐃᑯᒪᐃᑦ
ᐊᒻᒪᓗ
ᕿᓪᓕᖅᐳᑦ ᐅᓪᓗᕆᐊᑦ
ᐆᒻᒪᑎᓐᓂᑦ ᐊᒡᒐᓐᓄᑦ
ᐸᐅᕐᒥᑦ ᐃᓅᓂᓐᓄᑦ
ᐅᓂᒃᑳᖅᑐᐊᑦ ᓴᖅᑭᑦᑐᑦ
ᑖᒃᑯᐊ ᑎᑎᕐᓂᖏᑦ ᑲᑭᓂᕆᕙᒃᑲ
ᐅᓂᒃᑳᖅᐳᑦ ᐊᑐᖅᓯᒪᔭᓐᓂᒃ ᑐᓴᖅᑕᐅᔭᕆᐊᖃᖅᑐᓂᒃ
ᑕᒪᓐᓇ ᓄᓇ ᐱᓱᒃᓯᒪᕙᕋ ᐊᖏᕐᕋᓐᓄᓪᓗ ᐅᑎᖅᑕᖅᐳᑦ
ᕿᒃᓵᖕᓂᒃᑲ ᐃᕐᒥᒃᐸᒃᑲ ᑰᖕᒥ ᐅᕕᓂᒐᓗ ᐸᓂᖅᐳᖅ ᐊᓄᕋᔮᕐᒥ
ᐊᓯᙳᖅᑎᑕᐅᓇᓱᖕᓂᐅᑉ ᖃᒃᑭᓐᓇᕐᓂᖓ ᐲᖅᑕᐅᖁᕙᕋ ᒪᓂᒪᑐᐃᓐᓇᕈᓐᓃᕐᓗᖓᓗ
ᐊᕐᓇᐅᕗᖓ ᐃᓅᓪᓗᖓ
ᐱᓇᓱᑦᑎᐊᖅᐳᖓ ᐊᑐᐃᓐᓇᕐᓂᕐᒥᒃ, ᓴᐳᔾᔨᓂᕐᒥᒃ, ᐊᓯᐅᔾᔭᐃᖅᓯᓂᕐᒥᒡᓗ ᐱᐅᓂᑦᑎᓐᓂᒃ
ᐊᑐᖅᓯᒪᔭᒃᑲ ᑐᓂᔭᕆᐊᖃᕋᒃᑭᑦ ᑭᖑᕚᓐᓄᑦ
ᑖᒃᑯᐊ ᑲᑭᓂᒃᑲ ᑐᙵᓱᒃᑎᑦᑎᓂᐊᕐᒪᑕ ᐃᓄᐃᑦ ᑭᖑᕚᖏᓐᓂᒃ
ᑎᑎᖅᓯᒪᓂᒃᑲ ᐅᕙᓐᓂᒃ ᐱᕈᖅᑎᑦᑎᓇᓱᒃᐳᑦ
ᐅᕕᓂᒃᑯᑦ ᑕᕐᓂᒃᑯᓪᓗ

ᐱᓐᓇᕆᔭᕗᑦ ᐅᑭᐅᖅᑕᖅᑐᖅ

ᑕᑯᓐᓇᙳᐊᕈᓐᓇᖅᐱᑦ ᐱᖅᓯᓕᐅᔾᔭᐅᑲᓴᖕᓂᕐᒥᒃ
ᕿᒫᓗᒍ ᑕᑯᓂᐊᕐᓗᒍ ᓴᙱᓂᐊᓗᐊ
ᐅᖁᒻᒥᖅᓯᔪᖅ ᐊᖏᕐᕋᓕᒫᕐᓂᒃ ᓲᕐᓗ
ᑎᕐᓕᐊᖅᓯᔪᑐᑦ ᑎᕆᒐᓂᐊᑐᑦ ᓇᓗᓕᐅᖅᑲᔪᑐᓪᓗ ᐊᕕᙵᖅᑐᑦ
ᑲᑦᑐᙵᐃᑦᑐᑦ, ᐃᓕᖅᑯᓯᖅᓱᖅᑐᖅ, ᒪᒥᐊᓐᓂᖃᕋᓂ
ᐃᔾᔭᙳᓇᖅᐳᖅ ᓴᓗᒻᒪᖅᓴᐃᓯᓐᓈᖅ ᐊᑕᐅᑦᑎᒃᑯᑦ
ᐃᑉᐱᒋᓗᒍ ᐊᓄᕆᕐᔪᐊᖅ ᑐᐹᖅᓴᐃᔪᖅ ᕿᓄᐃᓵᕈᓐᓇᕐᓂᑦᑎᓐᓂᒃ
ᐃᔩᒃ ᓯᑯᖏᓕᖅᐴᒃ ᖃᓂᐅᑎᒐᓛᕌᓗᖕᓄᑦ ᑎᒃᑕᐅᕋᖅᑎᓪᓗᒋᑦ ᒧᒥᖅᑑᔮᖅᑐᑦ
ᐳᕚᒃ ᓂᐅᖅᐴᒃ ᓂᓪᓚᕐᒥᒃ ᐊᓂᕐᓂᕐᒥᒃ, ᐆᒻᒪᑎᓗ ᑕᑕᑉᐳᖅ ᓄᓇᐅᑉ ᐱᒻᒪᕆᐅᓂᖓᓂᒃ
ᐊᓂᖅᓵᕐᓂᖅ ᐃᒥᖅᑑᔮᕐᓂᖓᓂᑦ, ᐃᑉᐱᒍᓱᒃᐳᑎᑦ ᓯᕗᓕᑦᑕ ᐃᖏᕐᕋᓂᖓᓂᒃ ᑕᖃᒃᑯᑦ
ᑖᓐᓇᓗ ᑕᒃᐱᓕᕐᓇᖅᑐᒥᒃ ᐆᒻᒪᑦᑎᐊᕐᓇᖅᑐᒥᒡᓗ ᓴᖅᑮᕗᖅ ᐃᓕᒃᑰᖅᑎᓪᓗᒍ

3

ᑐᓂᔭᐅᓐᓂᕐᓗᖕᓂᖅ ᓯᕗᓕᑦᑎᓐᓂᑦ

ᐊᕐᕌᒍᒐᓴᐅᓂᐊᖅᐳᑦ ᑐᑭᓯᓇᓱᒃᑎᓪᓗᖓ ᐱᔾᔪᑎᑦ ᐃᓗᓕᖏᓐᓂᒃ
ᐅᖁᒪᐃᑦᑐᓂᒃ ᐃᓗᓐᓃᑦᑐᓂᒃ ᓯᕗᓕᓐᓂᙶᖅᑐᓂᒃ, ᑭᖑᕚᒃᑲ
ᐱᕈᓚᐅᖅᑎᓐᓇᒋᑦ ᓱᓕ, ᑖᓐᓇ ᐅᖁᒪᐃᑦᑐᖅ ᐋᓐᓂᖅᓯᒪᓂᕋ ᐊᕝᕕᐊᖅᐳᖅ ᐱᕈᕐᓂᓐᓄᑦ 

ᐋᓂᕐᓇᕐᒪᑦ
ᐊᑐᓚᐅᖅᓯᒪᙱᑕᓐᓂᒃ ᓇᒻᒥᓂᖅ
ᑖᓐᓇ ᕿᒃᓵᖕᓂᖅ ᓇᕿᒻᒥᕗᖅ ᑐᑭᓯᐊᙱᓚᕋᓗ ᐱᒋᐊᕐᓂᓐᓃᙱᒻᒪᑦ
ᐃᑎᓂᖅᓴᐅᕗᖅ ᑲᑉᐱᐊᓇᕐᓂᖅᓴᐅᓪᓗᓂᓗ ᐊᑲᖅᓴᙱᓐᓂᕋ ᑕᒃᐱᙱᓕᖅᑎᑦᑎᖕᒪᑦ 

ᑕᑯᔪᓐᓇᖅᑕᓐᓂᒃ
ᑐᑭᓯᐅᒪᓂᓐᓄᑦ ᐃᑎᔪᒥᒃ ᐋᓐᓂᖅᓯᒪᓂᓐᓂᒃ ᐱᓯᒪᔭᓐᓂᒃ ᐃᒪᐃᑦᑑᔮᖅᐳᕐᓗ
ᓲᕐᓗ ᑕᐅᑐᒃᑐᖓ ᐊᖅᓴᕐᓂᕐᓂᒃ ᒧᒥᖅᑐᓂᒃ ᑕᖅᑭᕆᒃᑐᒥ ᓂᓪᓚᐅᑎᓪᓗᒍ 

ᓯᓚᑎᑦᑎᐊᖓᓂ ᓄᓇᓕᑦᑕ
ᖃᐅᒪᓗᐊᙱᓐᓂᕐᒦᑦᑐᒥ
ᐃᑉᐱᒍᓱᑲᐃᓐᓇᖅᐳᖓᓗ ᕿᓚᒥᑯᓗᒃ ᑭᐱᙳᙱᓐᓂᕐᒥᒃ ᑖᖅᑐᒥ

ᕿᔪᒃᑖᖅᐸᐃᑦ

ᐊᕙᓗᔭᐅᓯᒪᕗᖓ ᒪᒪᐃᑦᑐᖁᑎᑦ ᓄᓇᕋᖏᓐᓄᑦ ᓯᓐᓇᒃᑑᒪᔪᖅᑎᑐᑦ ᐅᓪᓗᖓᓂ
ᐊᓄᕋᔮᖅᑐᑯᓗᖕᒧᑦ ᐃᕿᑕᐅᕗᖓ ᐊᓂᕐᓂᖃᕐᓇᖅᑐᕐᓗ ᑎᐱᖃᖅᐳᖅ ᑕᕆᐅᕐᒥᒃ
ᑕᒪᓐᓇᓗ ᖁᕕᐊᓇᖅᐳᖅ
ᑕᒪᓐᓇ ᑲᔾᔮᕆᕙᕋ
ᑐᓴᖅᑕᓕᒫᒃᑲᓗ ᐃᙱᖅᑑᔮᖅᐳᑦ
ᑎᐱᑦᑎᐊᕙᒃ ᐅᕙᓐᓄᑦ ᑎᒃᑕᐅᕋᖅᑐᑎᑐᑦ
ᐃᑉᐱᒋᕙᒃᑲᓗ ᓄᔭᒃᑲ ᖁᐃᓇᒃᓵᕆᑦ ᑮᓇᓐᓂᒃ ᓲᕐᓗ ᓇᒡᓕᒋᔭᒪ ᑕᔅᓯᒃᑐᖅᐹᖓ
ᐃᓱᖃᙱᑦᑐᒧᓪᓗ ᑕᒪᓐᓇ ᐃᖅᑲᐅᒪᓂᐊᖅᐸᕋ ᐃᑉᐱᒍᓱᓚᐅᕐᓂᕋ ᓲᕐᓗ
ᐃᓅᕗᖓ
ᑕᕐᓂᕋ ᓂᕈᒥᒃᑐᒦᓚᐅᖅᐳᖅ ᐅᕕᓂᒐᓗ ᐊᑭᒻᒥᒡᕕᐅᓪᓗᓂ ᑭᔾᔨᖅᑐᒧᑦ

ᐃᓚᒋᔭᐅᓂᕋ ᓄᓇᒧᑦ ᐱᒋᐊᓚᐅᖅᐳᖅ ᐃᓅᓚᐅᖅᑎᓐᓇᖓ ᓱᓕ
ᐃᑎᓂᖃᖅᐳᖅ ᑭᓇᐅᓂᓐᓄᑦ
ᐃᖅᑲᖃᙱᑦᑐᖅ, ᑖᓐᓇ ᓇᒡᓕᖕᓂᖅ,
ᒪᑭᑕᕗᖅ ᓴᙱᓂᖃᖅᑐᓂ ᖃᖓᓕᒫᖅ
ᑐᑭᓯᔾᔮᙱᑦᑐᑎᑦ ᑭᓇᐅᖕᒪᖔᕐᒪ ᐃᒃᓯᕙᓚᐅᖅᓯᒪᙱᒃᑯᕕᑦ ᓂᐸᐃᓪᓗᑎᑦ ᒪᒪᐃᑦᑐᖁᑎᑦ 

ᓄᓇᕋᖏᓐᓄᑦ ᐊᖏᕐᕋᒧᑦ ᑐᙵᔪᑐᑦ

ᓇᒡᓕᒋᔭᕋᓗ ᐅᕙᒍᒃ

ᓇᒡᓕᒋᔭᕋ ᓇᐹᖅᑐᓕᒃᑐᑦ ᑎᐱᖃᖅᐳᖅ
ᑕᔅᓯᒃᑐᖅᐹᓗ ᑎᒥᒐ
ᐱᓱᒃᑐᑐᑦ ᐊᑐᖅᑕᐅᓚᐅᖅᓯᒪᙱᑦᑐᒃᑯᑦ
ᐆᒻᒪᑎᓐᓂ
ᑲᓱᖅᐳᒍᒃ ᐃᒫᒃ
ᐊᓯᕈᓱᐃᑦᑐᑐᑦ ᐅᓪᓗᕆᐊᑐᑦ
ᐊᒻᒪᓗ
ᐊᖅᓴᕐᓂᖅᑐᑦ ᑕᑕᓐᓇᖅᑐᖅᑐᑦ
ᑲᒪᓇᖅᑐᑦ ᐊᖅᓴᖅᑐᑦ
ᑎᒥᒥᑦ
ᐊᒻᒪᓗ
ᐆᒪᓂᕐᒥᑦ
ᓇᒡᓕᖕᓂᕋ ᑰᒃᐳᖅ ᐃᒥᑦᑎᐊᕙᒃᑐᑦ ᑰᒃᑐᑐᑦ
ᐃᔾᔪᕐᓇᐃᑦᑐᖅ
ᓱᖁᓯᖅᓯᒪᙱᑦᑐᖅ
ᐃᓱᖃᙱᑦᑐᖅ
ᐱᐅᒃᓴᕐᓂᕋ ᓇᒡᓕᖕᓂᕐᒪ ᓂᕈᒥᖕᓂᖓᓂᒃ
ᓲᕐᓗ ᐱᐅᒃᓴᖅᐳᖓ ᓯᕿᓂᐅᑉ ᖃᐅᒪᓂᖓᓂᒃ
ᑕᒪᓐᓇ ᐃᑉᐱᒍᓱᖕᓂᖅ ᐊᑕᓂᖃᖅᐳᖅ ᖁᕕᐊᓱᖕᓂᕐᒥᒃ
ᖃᐅᔨᒪᓪᓗᓂ ᓴᙱᓂᖓᓂᒃ ᓇᒡᓕᖕᓂᐅᑉ
ᐋᖅᑭᖕᓂᐅᕗᖅ ᑎᒥᒧᑦ
ᑐᑭᓯᐅᒪᓂᖅ ᓴᙱᓂᖓᓂᒃ ᓇᒡᓕᖕᓂᕐᒪ
ᐃᒡᓗᓕᐅᖅᑑᔮᖅᐳᖅ ᒪᑭᑕᑦᑎᐊᖅᑐᒥᒃ
ᑐᓂᓯᕗᕐᓗ ᓴᐃᒪᓇᖅᑐᒥᒃ ᓴᐳᑎᔭᐅᓂᕐᒥᒡᓗ
ᐃᑉᐱᒋᑦᑎᐊᕐᓗᒍ ᓇᒡᓕᖕᓂᐅᑉ ᐃᓱᒪᓕᐅᕈᓐᓇᕐᓂᖓ
ᒪᑐᐃᖅᓯᕗᕐᓗ ᐸᙵᐃᖅᓯᒪᔪᓂᒃ ᐱᔭᕐᓂᕆᓪᓗᒋᑦ
ᐱᓇᓱᐊᑦᑎᐊᖅᐳᖓ ᓴᙱᒃᑎᖁᓪᓗᒍ ᓇᒡᓕᖕᓂᕋ

ᐊᔾᔭᖅᐹᖓᓗ ᓂᕆᐅᒋᙱᑕᓐᓄᑦ ᐱᕈᖅᐹᓪᓕᕐᓂᕐᒧᑦ
ᒪᓂᕋᒃᑰᖅᑎᑉᐹᖓᓗ ᐊᓕᐊᓇᐃᑦᑐᒧᑦ
ᐃᔨᒋᓕᖅᐳᖓ ᓄᑖᓂᒃ ᑕᑯᔭᒃᓴᓂᒃ
ᐃᓱᒪᒋᔭᒃᓴᓄᑦ
ᕿᒥᕐᕈᓇᖕᓂᖅ ᑭᓇᐅᓂᓐᓂᒃ 
ᓇᒡᓕᒍᓱᖕᓂᕐᒥᒃ
ᑖᔅᓱᒥᖓ ᐃᓄᖕᒥᒃ
ᑖᓐᓇ ᐱᓕᒫᓐᓂᒃ
ᐆᒻᒪᑎ
ᓂᑲᒍᓱᒃᑐᖅ ᑎᒍᒻᒥᕗᖅ
ᐅᐱᒍᓱᒃᑐᖅ
ᐱᓐᓇᕈᓱᒃᑐᖅ
ᓴᐃᒪᓂᖅ
ᓇᒡᓕᖕᓂᕋ ᓯᕿᓂᖅᑐᑦ ᐊᑭᒻᒥᒃᑑᔮᖅᐳᖅ ᐅᕕᓂᖕᓄᑦ
ᐆᓇᖅᑐᖅ
ᓂᕈᒥᒃᑐᖅ
ᖃᐅᒪᔪᖅ

ᐃᓗᐃᑦᑐᖖᒍᕐᓂᖅ

ᐃᓗᐃᑦᑐᙳᕈᒪᕗᖓ ᓄᓇᐅᔪᒥ ᐆᒻᒪᑎᒃᑯᑦ ᐋᓐᓂᕐᔪᐊᖅᓯᒪᔪᒥ
ᖃᐅᔨᒪᓗᖓ ᐊᖏᕐᕋᕆᐊᒃᓴᖅ ᐱᖅᓯᖅᑐᐊᓘᒐᓗᐊᒥ
ᑕᐅᑐᑦᑎᐊᕐᓇᙱᑦᑐᒥ ᐊᔭᐅᖅᑐᒥᒃ ᓄᑦᑐᒃᑐᒥᒃ
ᑐᑭᓯᔪᒪᕗᖓ ᐃᓅᓂᕐᒪ ᐃᓗᐊᓂ ᐊᑦᑐᖅᑕᐅᔪᓐᓇᙱᑦᑐᒥᒃ
ᑐᙵᕕᖃᑦᑎᐊᕐᓗᖓ ᐱᒋᐊᕐᕕᓐᓂᒃ ᓴᐳᔾᔨᔪᒥᒃ ᐃᒡᓗᓕᐅᕐᓗᖓ
ᓅᒍᓐᓇᖅᑐᒥ ᐱᕈᕈᓐᓇᖅᑐᒥ ᒪᒥᓴᕐᓇᖅᑐᒥ
ᐅᑉᐱᕈᓱᒍᒪᕗᖓ ᖃᐅᒪᑦᑎᐊᖅᑐᓂᒃ ᓯᕗᓂᒃᓴᑦᑎᓐᓂᒃ ᑲᔪᓯᐊᑦᑎᐊᕈᓐᓇᖅᑐᓂᒃ 

ᐊᐅᔭᒃᑯᑦ ᐅᓐᓄᐊᖓᓂ ᓯᓐᓇᒃᑐᕐᓂᑐᑦ
ᑕᑯᓗᖓᓗ ᐃᓅᒃᑲᓐᓂᖅᑐᓂᒃ ᐊᒥᓱᓂᒃ
ᓴᐳᔾᔨᔪᒥᒃ ᑐᑦᑎᐊᖅᑎᑦᑎᔪᒥᒃ ᑕᓱᐃᔪᒥᒃ

ᐊᔪᓕᖅᓯᒪᓂᒻᒪᕆᒃ

ᐊᔪᓕᖅᓯᒪᓂᒻᒪᕆᒃ.
ᓴᐃᒪᓇᖅᑐᒥᒃ ᐃᓕᐅᖅᑲᐃᓂᖅ ᐃᓱᖃᙱᑦᑐᒧᑦ ᐅᐃᒻᒪᐅᖅᑲᓂᕐᒧᑦ ᑐᑭᓯᔭᐅᕗᖅ
ᐃᔨᖅᓯᒪᕗᖅ ᖃᐅᔨᒪᓂᖅ ᐊᕕᒃᑎᑦᑎᓂᒃᑯᑦ ᐊᔾᔨᒌᓕᖅᑎᑦᑎᓇᓱᖕᓂᕐᒥᑦ ᐃᓱᒪᒥᒃ ᑎᒥᒧᑦ
ᓄᓇᑦᑎᓐᓅᖅᓯᒪᔪᑦ ᒪᒥᓴᐃᖁᔨᙱᓚᑦ ᐊᐅᓚᑦᑎᓂᐊᓗᖏᓐᓂᑦ
ᖃᐅᔨᒪᔭᓐᓂᒃ ᐅᖃᐅᑎᓚᒋᑦ
ᓄᓇ ᓄᓱᒃᓯᓯᒪᔪᓐᓇᖅᐳᖅ ᐆᒻᒪᑎᒥᒃ ᐅᖃᐅᔭᑯᓗᖕᓂᒃ ᐱᕈᖅᑎᑦᑎᔪᓐᓇᕐᓗᓂ
ᑕᕆᐅᑉ ᑎᐱᖓ ᓴᓗᒻᒪᖅᓴᐃᔪᓐᓇᖅᐳᖅ ᓄᑖᓂᒃ ᐱᕈᖅᑐᓂᒃ ᐃᑎᓂᓕᐅᕈᓐᓇᖅᐳᕐᓗ 

ᐃᓱᒪᓕᐊᓂᒃ ᑎᒃᑕᐅᕋᓛᖅᑐᖅᑐᑦ ᐅᑭᐅᖅᑕᖅᑐᒥ
ᑯᕕᓯᔪᓐᓇᖅᐳᕐᓗ ᐃᓱᒪᓐᓄᑦ ᐱᖅᑐᔪᓄᑦ ᐃᒥᑦᑎᐊᕙᒃᑐᑦ ᑰᒡᓗᓂ
ᐃᒃᓯᕚᕈᓐᓇᕐᓂᐊᕋᕕᑦ ᐃᓱᒫᓘᑎᖃᙱᓪᓗᑎᑦ ᓯᓚᕐᔪᐊᕐᒥᒃ
ᐱᓂᕐᓗᖃᑦᑕᖅᑕᕐᓂᒃ ᓴᒃᑯᐃᓗᑎᑦ ᓂᐊᖁᐃᑦ ᐃᒪᕐᒥᑦ ᐳᐃᔪᓐᓇᖅᐳᖅ ᐊᒻᒪᓗ ᓄᕗᔭᓄᑦ 

ᖃᖓᑦᑕᐃᓗᓂ ᑕᒪᓐᓇᓗ ᐃᓱᒪᓇᙱᒻᒪᕆᒃᐳᖅ ᓇᕿᑕᐅᓯᒪᓗᓂ ᐃᓄᓕᕆᔾᔪᑎᓄᑦ 
ᐃᓱᒪᔪᓐᓇᐃᓪᓕᑎᑦᑎᓗᓂ ᓯᕗᓂᒃᓴᑦᑎᓐᓂᒃ

ᒪᒥᓴᖅᐸᓪᓕᐊᓂᖅ

ᒪᒥᓴᕐᓂᖅ ᐅᓪᓗᐃᓐᓇᕐᒥᒃ ᐱᔭᒃᓴᐅᙱᓚᖅ
ᐱᓇᓱᐊᕈᓯᒐᓴᐅᔪᓐᓇᖅᐳᑦ, ᐊᕐᕌᒍᑦ, ᐊᕐᕌᒍᒐᓴᐃᑦ
ᑕᐃᒪᙵᓕᒫᖅ ᒪᒥᓴᕐᓂᐅᕗᖅ
ᓱᒃᑲᔪᒥᒃ ᐅᓕᒃᓯᔪᓐᓇᙱᓚᖅ ᑕᕐᓂᕐᓂᒃ ᐸᑐᒃᓯᒪᔪᑐᑦ ᓄᓇᕐᔪᐊᕐᒥᒃ ᑕᑯᒥᓇᖅᓯᑎᑦᑎᔪᑐᑦ 

ᓯᓂᒃᑎᓪᓗᑎᑦ
ᓱᒃᑲᐃᑦᑐᒥᒃ ᐱᕙᓪᓕᐊᕗᖅ ᐊᖏᖅᓯᒪᓂᕐᒥᒃ ᖃᓄᐃᑦᑑᓂᕐᓂᒃ ᐊᑐᖅᓯᒪᔭᕐᓂᒡᓗ, 

ᑐᑭᓯᐅᒪᓂᖅᑐᑦ ᐊᓯᕈᖅᐸᓪᓕᐊᔪᑐᑦ ᐃᒻᒥᓂᑐᓪᓗ ᓴᐳᒻᒥᔭᐅᔪᖅ ᐃᒻᒥᓂᒃ 
ᐃᑉᐱᒋᑦᑎᐊᕐᓂᕐᒧᑦ ᓇᒡᓕᖕᓂᕐᒧᓪᓗ

ᐃᓕᓴᖅᓯᓚᐅᕆᑦ ᐱᔪᓐᓇᕐᓂᕐᓂᒃ ᐱᓯᒪᒐᕕᑦ ᒪᒥᓴᐅᑎᓂᒃ ᐃᓱᒪᒋᔪᓐᓇᐃᖅᓯᔪᓐᓇᖅᑐᒥᒃ 
ᑲᒪᓇᖅᑐᒥᒃ

ᐃᖅᑲᐅᒪᒋᑦ ᐊᔾᔨᒌᖖᒋᓐᓂᖏᓐᓂᒃ ᐃᓱᒪᓃᑦ ᓯᓚᕐᔪᐊᓕᒫᒧᑦ ᐊᑭᕋᖅᑐᖅᑕᐅᓱᒋᓕᕐᓂᐅᑉ 
ᐊᒻᒪᓗ ᐃᒻᒥᓂᒃ ᓯᓚᕐᔪᐊᕐᒥᒃ ᐊᑭᕋᖅᑐᓕᕐᓂᐅᑉ

ᑕᓱᖅᑐᒃᑭᑦ ᐃᓕᓐᓃᙶᖅᑐᑦ ᕿᒃᓵᖕᓂᕐᓄᑦ ᑕᓕᑎᑕᐅᓯᒪᔪᑦ
ᐊᕐᕌᒍᑦ ᐊᓯᕈᖅᐸᓪᓕᐊᕗᑦ ᐅᓪᓗᑕᒫᑦ
ᑲᑦᑐᕐᔫᒥᒋᑦ ᓇᒡᓖᒃ, ᐃᒻᒥᓄᑦ ᐅᖃᖅᐳᖓ, ᒪᔪᕋᕋᕕᑦ ᐳᖅᑐᔪᐊᓗᖕᒥᒃ ᐃᓐᓈᕈᐊᓗᖕᒥᒃ
ᐊᔪᒐᕐᒥᒃ ᐅᓂᒃᑳᑦ ᐱᕙᓪᓕᐊᓲᑦ ᓯᕗᒧᑦ ᐊᓪᓗᖅᑕᖅᑐᑐᑦ
ᒪᒥᓐᓂᕐᒧᑦ ᑎᑭᕋᔮᕐᓂᐊᖅᑐᑎᑦ, ᐱᓱᒡᓗᑎᑦ ᐃᑉᐱᒍᓱᑦᑎᐊᕐᓂᕐᒥ ᐆᒻᒪᑎᖕᓂ 

ᑐᑭᓯᕙᓪᓕᐊᓗᑎᓪᓗ ᐊᑐᖃᑦᑕᖅᓯᒪᔭᕐᓂᒃ, ᐳᐃᒍᖅᑕᐃᓕᒋᓪᓗ 
ᓇᒧᙵᐅᓂᕐᓂᒃ ᐊᔪᒐᐅᑉ ᐅᓂᒃᑳᖅᑕᐅᓂᖓ ᒫᓐᓇ ᐱᕙᓪᓕᐊᕗᖅ

ᓇᒡᓕᖕᓂᖅ ᐳᖅᑐᔪᐊᓗᒃ

ᖃᓂᕗᒃ ᑲᓱᖅᐴᒃ ᓲᕐᓗ ᓯᕿᓂᖅᑐᑦ ᓂᐱᔪᑐᑦ ᐃᓐᓈᕈᕐᓄᑦ ᑖᖅᓯᓕᖅᑎᓪᓗᒍ
ᓯᕿᓂᖃᖅᐳᒍᒃ ᓂᐱᓐᓂᖃᖅᐸᒃᑐᒥᒃ ᑲᔾᔮᕐᓇᖅᑐᐊᓗᖕᓂᒃ
ᑕᖅᓴᓕᐅᕈᓐᓇᖅᑐᒥᒃ ᓯᓚᒧᑦ ᑲᔾᔮᕐᓇᖅᑐᐊᓗᖕᓂᒃ
ᑎᒥᕗᒃ ᐊᐅᓚᕘᒃ ᓲᕐᓗ ᐊᖅᓴᕐᓂᖅᑐᑦ ᒧᒥᖅᑐᑐᑦ
ᑕᑯᒥᓇᖅᑐᐊᓗᐃᑦ ᖃᐅᒪᑦᑎᐊᖅᑎᓪᓗᒋᑦ
ᑕᖅᑭᕐᓗ ᐅᕙᖓᙳᖅᐳᖅ, ᓄᓱᒃᑕᐅᕗᖓᓗ ᐃᒫᓄᑦ ᑕᕆᐅᕐᒧᑦ
ᐃᑉᐱᓐᓂᐊᓂᑦᑎᐊᕙᐅᕗᖅ ᐅᕕᓃᓐᓈᕐᓗᓄᒃ ᐊᖑᐊᕐᓗᓄᒃ ᑕᕆᐅᕐᒥ ᑕᖅᑭᖅᑎᓪᓗᒍ

ᐅᑭᐅᑉ ᑖᕐᓂᖓ

5-ᒧᐊᖅᐳᖅ ᐅᓪᓛᒃᑯᑦ ᖃᓐᓂᕈᔪᒃᐳᕐᓗ
ᓴᓇᑦᑎᐊᖅᓯᒪᔪᑯᓗᐃᑦ ᐊᐅᓲᑦ ᐊᑦᑐᑐᐃᓐᓇᖅᑐᒋᑦ
ᖁᕕᐊᓱᒃᑐᖓ ᐊᒡᒐᒐ ᐃᓴᒃᐸᕋ ᑖᖅᑐᒧᑦ ᐊᑯᖅᓯᔪᒪᓪᓗᖓ ᖃᓐᓂᑯᓗᖕᓂᒃ 

ᑕᑯᒥᓇᖅᑐᓂᒃ
ᕿᒥᕐᕈᕗᖓᓗ ᑕᐅᑦᑐᑯᓗᖏᓐᓂᒃ ᓲᕐᓗ ᐃᑲᕐᕋᒐᓚᖕᓂᒃ, ᐅᓪᓗᒐᓚᖕᓂᒃ, ᐅᕝᕙᓗ 

ᐱᓇᓱᐊᕈᓯᒐᓚᖕᓂᒃ
ᐆᒻᒪᑎᒐ ᓴᐃᒪᕗᖅ, ᑕᐅᑐᙳᐊᖃᑦᑕᕋᒪ ᒫᓐᓇ ᐊᑐᖅᑕᓐᓂᒃ ᑎᒥᒐ ᕿᐅᓕᖅᑎᓪᓗᒍ
ᕿᐅᓕᖅᐳᖓ, ᐃᓱᒪᕗᖓᓗ, ᓱᖕᒪᑦ ᐅᓇ ᐊᐅᒃᐸᓪᓕᐊᙱᓚᖅ
ᑕᕝᕗᖓ ᐃᓱᒪᒧᑦ ᐅᓂᒃᐳᖓ ᐅᐱᕐᖔᖅ ᐊᐅᓕᕐᓂᕐᓗ ᑎᑭᑦᑎᐊᕆᓪᓗᒋᒃ
ᖃᐅᒻᒪᐃᕗᖅ ᐅᕙᓐᓂᒃ ᑭᓇᐅᓂᕋᓗ ᐅᖅᑰᓯᓕᖅᐳᖅ
ᐊᐳᑦ ᐊᐅᒃᐸᓪᓕᐊᕗᖅ ᑎᒥᓐᓄᑦ
ᓄᖑᑦᑎᓪᓗᓂ ᑕᑯᒥᓇᖅᑐᑯᓗᖕᓂᒃ ᐅᕙᓐᓄᓪᓗ ᐃᓚᓕᐅᑎᕗᑦ

ᐃᓱᒪᐅᑉ ᐊᑐᖃᑦᑕᖅᑕᖏᑦ

ᖃᕝᕖᓐᓇᐅᔭᖅᐳᖓ ᐊᓂᓪᓗᖓ ᐊᓐᓇᐅᒪᓇᓱᖕᓂᐅᑉ ᑎᓯᖓᓂᑦ
ᓂᐅᕐᔪᐊᖅᐳᖓ ᐊᔪᒐᐅᑉ ᐅᓂᒃᑳᖓᓂᒃ ᑐᓵᓚᐅᖅᑐᖓ ᖃᓱᕚᓪᓕᖅᐳᖓᓗ
ᐆᒪᑦᑎᐊᕐᓂᕐᒨᖅᐸᓪᓕᐊᕗᖓ, ᐊᔭᐅᖅᑕᐅᒐᒪ ᕿᓄᐃᓵᕐᓂᓐᓄᑦ ᑐᑭᓯᐅᒪᒐᒪ 

ᓵᓚᐅᔭᕆᐊᖃᙱᑦᑐᖓ ᐊᕙᑎᓐᓃᑦᑐᓄᑦ ᖃᓄᐃᓕᐅᖅᑐᓄᓪᓗ
ᐅᓂᐊᖅᑕᐅᕗᖓ ᑕᕝᕗᖓ ᐃᑎᖅᓴᒧᑦ ᓱᒡᒑᖑᓪᓗᖓ, ᑲᐸᒃᐳᖓᓗ ᐃᓯᒑᒃᑲᒃ 

ᓄᓱᒃᑕᐅᖕᒪᑎᒃ
ᑎᒍᔭᒃᓴᖅᓯᐅᖅᐳᖓ, ᖃᐅᔨᒪᓪᓗᖓ ᑕᒪᓐᓇ ᑐᓂᕐᕈᓯᐊᖑᖕᒪᑦ ᐱᑐᐃᓐᓇᐅᙱᒻᒪᑦ
ᓄᓇᐅᑉ ᖄᖓᓃᒍᒪᕗᖓ ᐱᒋᐊᕐᓂᒃᑲᓗ ᐃᓗᒻᒧᑦ ᕿᓂᖁᓪᓗᒋᑦ ᐊᑦᑕᕐᓇᙱᑦᑐᒥᒃ 

ᕿᓂᕐᓗᖓ ᑭᓇᙳᓚᐅᕐᓂᓐᓂᒃ
ᑭᓯᐊᓂᓕ ᑕᕝᕗᖓ ᐴᑦᑎᐊᖅᐳᖓ
ᓄᓇᐅᑉ ᐃᑭᐊᖓᓄᑦ ᐳᓚᕕᖕᒧᑦ ᐊᓐᓇᐅᒪᓇᓱᖕᓂᕐᒧᑦ ᐊᖏᕐᕋᖅᑖᕆᔭᓐᓄᑦ, 

ᐊᖏᕐᕋᓪᓚᑦᑖᓐᓄᑦ
ᖃᐱᓚᓇᖅᐸᒃᐳᖅ, ᖁᕕᐊᓇᖅᑐᒥᒃ ᐃᓗᓕᖃᙱᑦᑐᖅ ᑕᑕᑦᑐᖅ ᐊᑲᖅᓴᙱᓐᓂᕐᒥᒃ
ᐃᓗᓕᖃᖅᑐᖅ ᐃᓱᒫᓗᖕᓂᕐᒥᒃ ᓄᖑᓱᐃᑦᑐᒥᒃ, ᓂᙵᐅᒪᓂᐊᓗᖕᒥᒃ, 

ᐋᓐᓂᖅᓯᒪᓂᐊᓗᖕᒥᒡᓗ
ᐃᖅᑲᐅᒪᕗᖓ ᐊᓂᖃᑦᑕᖅᓯᒪᔪᖓ ᓴᙱᓃᓐᓇᓐᓄᑦ ᐃᑉᐱᒋᓯᒪᕙᕋᓗ ᓯᕿᓂᐅᑉ 

ᐊᑭᒻᒥᖕᓂᖓ ᑮᓇᓐᓂ
ᐊᓄᕋᔮᖅᑐᒧᓪᓗ ᐃᕿᒻᒥᔭᐅᓪᓗᓂ ᑎᒥᒐ
ᓯᓚᕐᔪᐊᕐᓗ ᒪᑉᐱᕐᓗᓂ, ᐱᕕᒃᓴᓕᐅᑦᑎᐊᖅᑐᖅ ᑕᐃᒃᑯᓄᖓ ᒪᑭᑦᑎᐊᕈᓐᓇᖅᑐᓄᑦ
ᐊᒻᒪᓗ ᑕᒪᓐᓇ ᑐᓂᕐᕈᓯᐊᑦᑎᐊᕙᐅᕗᖅ
ᑖᓐᓇ ᐃᑎᖅᓴᖅ ᐊᓐᓇᐅᒪᓇᓱᖕᓂᕐᒧᑦ ᐊᒡᒍᐃᕗᖅ ᑕᕐᓂᕐᓂᒃ ᒥᑭᑦᑑᑎᑯᓘᓕᖅᑎᑦᑐᒋᓪᓗ 

ᑕᒧᓗᒐᒃᓴᓂᒃ ᓲᖃᐃᒻᒪ ᖃᐅᔨᒪᓇᙱᒻᒪᑦ ᖃᓄᖅ ᐊᑯᓂᐅᑎᒋᔪᖅ ᑕᕝᕙᓂ 
ᐊᔪᓕᐅᖅᑲᓂᐊᕐᒪᖔᑦᑕ, ᓴᐃᒪᓇᙱᑦᑐᖅ ᑐᑭᓯᐅᒪᓂᖅ ᐱᓕᖅᐳᖅ

ᑕᒪᓐᓇᓗ ᐊᖅᓵᖅᓯᕗᖅ ᐱᔪᒪᓂᕐᒥᒃ ᐊᓐᓇᐅᒪᑐᐃᓐᓇᙱᓪᓗᓂ ᐅᓪᓗᑕᒫᑦ
ᐱᓇᓱᐊᕈᓯᑕᒫᑦ

ᐊᕐᕌᒍᑕᒫᑦ  ᒪᔪᕋᓱᒃᑎᓪᓗᖓ ᐊᓂᓗᖓ ᑕᕝᕙᙵᑦ ᐳᓚᕕᖕᒥᑦ ᐊᒥᓱᐃᖅᓱᖅᑐᖓᓗ 
ᑕᖅᑲᒧᖓ ᐊᒧᔭᐅᕙᒃᐳᖓ

ᐱᕕᒃᓴᓂᒃ ᐊᓯᐅᔨᓪᓗᖓ, ᐃᓕᑉᐳᖓ ᑭᓱᓕᒫᑦ ᐱᔾᔪᑎᖃᖅᑐᐃᓐᓇᐅᓂᖏᓐᓂᒃ, 
ᑕᒪᓐᓇᓗ ᓄᖑᓱᐃᑦᑐᖅ ᐊᔪᒐᐅᑉ ᐅᓂᒃᑳᖓᓂᒃ ᐊᑐᖅᑕᕋ

ᐱᕈᖅᐹᓪᓕᕐᓂᖅ ᐱᒋᐊᕐᓂᖃᖅᐳᖅ ᐊᒧᔭᐅᕙᒃᐳᖓ, ᑕᐃᑲᓃᑉᐳᕐᓗ ᐊᓐᓇᐅᒪᓇᓱᖕᓂᕐᒥ 
ᒪᔪᕋᖅᑕᐅᑦᑎᐊᖅᐸᑦ

ᐱᒋᐊᕐᓂᑦ ᐊᐃᕋᓕᐅᖅᐳᑦ ᐊᑕᑦᑎᐊᓕᖅᐳᓪᓗ ᐃᒻᒥᓂᒃ ᓇᓗᖅᑯᑎᓂᕐᒥ ᐃᑎᔪᒥᒃ
ᑖᓐᓇ ᐃᑎᖅᓴᖅ ᐊᓐᓇᐅᒪᓇᓱᖕᓂᕐᒧᑦ ᐱᕈᖅᐹᓪᓕᕐᓇᖅᐳᖅ
ᓯᕗᓕᒪ ᐅᓂᒃᑳᖏᑦ ᓄᖑᓐᓂᖓᓂ ᐅᕙᖓᓗ ᐅᓂᒃᑳᕋ ᐱᒋᐊᖅᑐᓂ
ᐱᕈᖅᑎᒍᓐᓇᕈᒃᑯ ᓈᓚᑦᑎᐊᕈᒪᓗ ᐋᓐᓂᕐᓂᕆᓯᒪᕐᔪᐊᖅᑕᓐᓂᒃ ᓯᕗᓂᓐᓂᑦ ᐱᓚᐅᖅᑐᒥᒃ
ᓴᙱᓂᖅᑕᖃᖅᐳᖅ ᑐᑭᓯᐅᒪᑦᑎᐊᕐᓂᕐᒥ

ᑐᖑᔪᖅᑐᖅ

ᑕᖅᓴᑦ ᑕᖅᓴᑐᐃᓐᓇᐅᕗᑦ ᓇᓂᓯᓚᐅᙱᓐᓂᓐᓂ ᑕᖅᓴᒥᒃ ᑕᕐᓂᖅᐱᑦ ᑐᑭᓯᐅᒪᔭᖓᓂᒃ
ᑐᖑᔪᖅᑐᖅ ᑐᖑᔪᖅᑐᑐᐃᓐᓇᐅᓚᐅᖅᐳᖅ ᑕᑯᓚᐅᙱᓐᓂᓐᓂ ᑐᖑᔪᖅᑐᒥᒃ 

ᐃᔾᔪᕐᓇᐃᑦᑐᒥᒃ ᑕᑯᒥᓇᖅᑐᒥᒃ
ᓇᓂᓯᓚᐅᙱᓐᓂᓐᓂ ᑕᒪᑐᒥᖓ ᐱᐅᓂᖅᓴᖅᑕᖃᙱᓚᑦ
ᑖᔅᓱᒥᖓ ᐃᕆᐊᓛᖅᑐᒥᒃ ᐅᕙᓐᓂᒃ ᒥᓯᖁᔨᔪᕐᒥᒃ ᓂᓪᓚᕐᒧᑦ ᐃᒪᕐᒧᑦ ᐃᑎᔪᐊᓗᖕᒧᑦ
ᓇᓂᓯᔪᓐᓇᖁᓪᓗᖓ ᕿᓚᒥᑯᓘᒐᓗᐊᖅ ᑕᑯᓗᒍ ᑖᓐᓇ ᐱᐅᔪᒻᒪᕆᐊᓗᒃ ᑐᖑᔪᖅᑐᖅ
ᐊᓯᐅᔾᔭᐃᒃᑯᑎᒋᓕᕋᒃᑯ, ᑖᔅᓱᒪᓗ ᑐᖑᔪᖅᑑᑉ ᐊᖏᕐᕋᒧᑦ ᑐᕌᖅᑎᑉᐹᖓ
ᑖᓐᓇ ᑐᖑᔪᖅᑐᖅ ᑭᕕᕕᒋᔭᕋ ᐆᒻᒪᑎᓐᓂᓪᓗ ᑕᑕᑎᑦᑎᕗᖅ
ᐆᒪᓂᕐᒥᒃ ᑕᕐᓂᓐᓄᑦ ᑲᑦᑐᙱᓪᓗᓂ

ᑎᒍᒻᒥᓂᖅ ᕿᒃᓵᖕᓂᕐᒥᒃ

ᑐᓂᒍᒃᑯ ᐆᒻᒪᑎᒐ ᓄᓇᒧᑦ, ᑎᒍᒻᒥᔪᓐᓇᖅᐸ ᕿᒃᓵᖕᓂᕐᒥᒃ ᐅᕙᑦᑐᑦ? ᐃᕿᒻᒥᓗᐊᕐᓗᓂ 
ᐊᑯᓂᐊᓗᒃ ᑎᑭᓕᖅᐳᖅ ᑕᒃᓯᐊᓗᒃᑐᑦ ᓲᕐᓗ ᐅᑭᐅᕌᓘᑎᓪᓗᒍ

ᑭᕕᑎᑦᑎᓪᓗᓂ ᐅᕿᑦᑐᒥ ᐊᔪᓕᕐᓇᖅᑐᒥᒃ
ᐸᑐᒃᓯᒪᔪᖅ ᓂᑲᓇᖅᑐᒥᒃ
ᓴᐃᒻᒪᖅᓴᐃᕗᕐᓗ ᒪᑭᒃᑲᓐᓂᕈᓐᓇᕐᓂᖅ ᖃᓂᓐᓂᕋᖅᑐᓂᐅᒃ
ᐅᑕᖅᑭᓪᓗᒍ ᑖᓐᓇ ᐃᓕᓴᕐᓇᑦᑎᐊᖅᑐᖅ
ᑭᓲᙱᑦᑐᒋᓂᖅ ᐊᓂᒍᖅᓯᐊᕆᓪᓗᒍ
ᑭᓲᙱᓐᓂᖅ ᐃᓗᓕᖃᙱᓚᖅ, ᓂᐸᐃᑦᑐᖅ, ᐊᑦᑕᕐᓇᙱᑦᑑᔮᖅᑐᖅ
ᑭᓲᙱᓐᓂᖅ ᐱᔪᒪᕙᒃᐳᖅ ᐱᕕᒃᓴᒥᒃ ᐊᓐᓇᐃᓪᓗᒍ
ᐱᓂᖅᓴᐅᓪᓗᓂ ᕿᒃᓵᖕᓂᕐᒥᒃ
ᑕᒪᓐᓇ ᐃᑉᐱᖕᓂᐊᓂᖅ ᐅᔾᔨᕆᙱᑕᕋ ᐃᔅᓴᐃᑎᓪᓗᒍ ᐱᒋᐊᕐᓂᓐᓂᒃ
ᓲᕐᓗ ᐸᓂᖅᑐᑦ ᓴᓂᙳᖅᐸᓪᓕᐊᔪᑐᑦ
ᓱᕈᖅ ᓄᓇᖃᖅᑳᖅᓯᒪᔪᑦ ᑭᖑᕚᖏᓐᓄᑦ
ᐃᓱᒪᓚᐅᖅᓯᒪᙱᓚᖓ ᐅᑭᐅᖅᑕᖅᑑᑉ ᓇᐹᖅᑐᖃᙱᓐᓂᖓ 

ᒪᖁᔪᐃᑦᑑᓕᕈᓐᓇᕐᓂᖓᓂᒃ ᐊᖏᕐᕋᕋ
ᑭᓯᐊᓂ ᐃᑉᐱᒋᓕᕋᒃᑯ ᑕᖃᓐᓂ, ᐃᓗᓐᓄᑦ
ᓇᖏᖅᐳᖓ ᓅᓚᐅᕐᓇᖓ ᑕᖅᑭᑦ ᐊᓂᒍᖅᐸᓪᓕᐊᑎᓪᓗᒋᑦ
ᑖᓐᓇ ᑭᓲᙱᓐᓂᖅ ᐅᕙᖓᙳᖅᑎᑦᑐᒍ ᐅᑕᖅᑭᓪᓗᖓ ᐆᒻᒪᕆᖕᓂᕐᒥᒃ
ᐃᓕᓚᐅᖅᐳᖓ ᐱᕕᒃᓴᒥᒃ ᑕᒪᐅᖔᕆᑐᐃᓐᓇᕐᓂᒃᑯᑦ ᐅᑕᖅᑭᓂᐅᙱᓐᓂᖓᓂᒃ 

ᒪᑭᒪᑦᑎᐊᕈᓐᓇᕐᓂᐅᑉ ᑐᐹᖅᑕᐅᓂᖓᓂᒃ
ᐆᒻᒪᖅᑎᑦᑎᓂᖅ ᒪᑭᒪᑦᑎᐊᕈᓐᓇᕐᓂᕐᒥᒃ ᐱᒋᐊᖅᐳᖅ ᕿᐊᓂᕐᒥᑦ
ᓴᒃᑯᐃᔭᐅᓂᖅ 
ᓄᒫᓱᖕᓂᕐᒥᑦ
ᐅᒡᒍᐊᕐᓂᕐᒥᑦ
ᕿᒃᓵᖕᓂᕐᒥᑦ
ᐃᑉᐱᖕᓂᐊᓂᐊᓗᐃᑦ ᖄᒥᑉᐳᑦ, ᓴᕐᕙᐅᓂᐅᙱᑦᑐᓪᓕ ᑕᑕᓐᓂᕐᓕ ᓴᓗᒻᒪᐃᕗᖅ ᐃᓗᓐᓂᒃ 	

ᑭᓇᐅᓂᓐᓂᒃ
ᑐᓂᓚᐅᖅᐸᕋ ᐆᒻᒪᑎᒐ ᓄᓇᒧᑦ
ᓄᖑᓴᖅᑕᐅᔪᒪᓇᖓ ᑖᒃᑯᓄᖓ ᐃᓕᓴᕐᓇᖅᑐᓄᑦ ᑭᓲᙱᓐᓂᕐᒥᒃ ᐃᒃᐱᖕᓂᐊᓂᓐᓄᑦ

ᐃᓕᕋᓵᖅᑕᐅᓂᖅ ᐋᓐᓂᖅᓯᒪᔪᓄᑦ

ᑕᓕᑉᐳᖓ ᑕᓕᙵᔪᒪᒐᒪ
ᑎᒥᒐ ᐃᖅᑲᐅᒪᖕᒪᑦ ᐋᓐᓂᖅᓱᖅᑕᐅᓂᕐᒥᒃ ᐃᓂᓪᓚᒃᓯᒪᙱᑦᑐᓂᒡᓗ ᖃᐅᒪᑦᑎᐊᕐᒪᑕ 

ᑖᖏᓐᓇᖃᑦᑕᖅᑎᓪᓗᒍ
ᖃᐅᒪᓂᖅ ᓴᙱᔪᐊᓗᒃ ᖃᒥᒋᐊᖅᑕᐅᔭᕆᐊᓕᒃ ᑲᑉᐱᐊᓱᖕᓂᕐᒧᑦ 

ᑎᒡᓕᒑᖑᓂᐊᖅᑐᕆᓂᕐᒥᒃ, ᐃᔾᔪᕐᓇᐃᓐᓂᐅᓪᓗ ᐱᓂᕐᓗᒃᑕᐅᓂᖓᓄᑦ, ᑖᒃᑯᐊ 
ᐊᑕᐅᑦᑎᒃᑰᓲᑦ, ᐃᓱᒪᕗᖓ

ᐃᓕᑉᐸᓪᓕᐊᕗᖓ ᖃᐅᒪᓂᕋ ᐃᓕᓐᓄᑦ ᐅᓗᕆᐊᓇᕆᐊᖃᙱᑦᑐᖅ
ᐃᓕᖕᓄᑦ ᐅᓗᕆᐊᓇᖅᓯᓲᖅ ᖃᐅᒪᓃᑦ ᐊᓯᐅᔨᒍᕕᐅᒃ ᐊᖅᓴᕐᓂᕐᓂᒃ ᑕᕐᓂᓐᓂ
ᐃᓂᓕᐅᔾᔮᔪᓐᓃᕋᒪ ᐅᕙᓐᓂᒃ ᒧᒥᖃᑎᖃᕈᓐᓇᙱᑦᑐᓂᒃ ᐊᖅᓴᕐᓃᑦ ᖃᐅᒪᓂᖓᓂ
ᐊᔪᓕᖅᐳᖓ ᖁᑭᐊᔪᑦ ᐊᑯᓐᓂᐊᓂ ᓂᓪᓕᖃᑦᑕᖁᔨᙱᑦᑐᓂᒃ ᐅᕙᑦᑎᓐᓂᒃ, 

ᓈᓚᑦᑎᐊᕐᓗᑕ, “ᐱᐅᔪᕆᙱᓪᓗᑕ”
ᑭᓯᐊᓂᓕ ᑭᓇᐅᓂᕗᑦ ᐱᐅᔪᑦ ᑎᓪᓕᒑᖑᓯᒪᕗᑦ ᓇᔭᒌᑦ, ᐊᑖᑕᑦ ᑲᑉᐱᐊᓱᒃᑐᑦ, ᐊᓈᓇᑦ 

ᓂᐸᐃᑦᑐᑦ, ᐊᓃᓪᓗ ᐋᓐᓂᖅᓯᖅᑕᐅᔪᑦ
ᐃᒻᒥᓂᒃ ᐊᓯᐅᔨᕙᒃᐳᒍᑦ ᑕᕝᕙᓂ ᐱᓂᕐᓗᒃᑕᐅᓂᕐᒥ ᐅᑎᖅᑕᐃᓐᓇᖅᑐᒥ 

ᑭᐅᒋᐊᑐᙱᒻᒪᑕ ᐱᓂᕐᓗᒃᑐᑦ, ᐱᐅᔪᕆᓂᕐᒧᑦ ᐳᕕᖅᓯᒪᔪᑦ, ᐊᒻᒪᓗ 
ᐋᓐᓂᖅᑕᐅᓂᕐᒥᒃ ᑐᓂᓯᓂᒃᑯᑦ

ᐋᓐᓂᖅᑕᐅᓯᒪᓂᕋ ᐋᓐᓂᖅᑕᐅᓯᒪᓂᖅᑖᕆᔾᔮᙱᑕᐃᑦ, ᐅᕙᖓᑐᐊᖅ ᑕᒪᓐᓇ ᐱᒋᕙᕋ, 
ᑲᒪᔨᐅᒐᒪ ᒪᒥᓴᐃᓂᕐᒥᒃ ᐆᒻᒪᑎᓐᓂ ᐊᒻᒪᖅᑕᐅᓯᒪᓂᖓᓂᒃ

ᑕᐃᒪᐃᓐᓂᐊᖅᐳᖓᓗ ᑭᐅᒋᐊᑐᙱᒃᑲᓗᐊᖅᐸᑕ, ᑐᑭᓯᐅᒪᑦᑎᐊᕐᓂᒃᑯᑦ ᓱᖕᒪᑦ 
ᑕᐃᒪᐃᒻᒪᖔᑦ, ᐊᒻᒪᓗ ᐃᑉᐱᒍᓱᑦᑎᐊᕐᓂᒃᑯᑦ ᐱᙱᑉᐸᑕ ᓄᓇᑦᑎᓐᓂᒃ 
ᐊᖅᓵᖅᓯᓯᒪᔪᑦ ᓵᓚᒃᓴᕐᓂᐊᖅᑐᑦ

ᑕᒪᓐᓇ ᐋᓐᓂᖅᓯᒪᓂᖅ ᐅᕙᓐᓂᑦ ᐱᒋᐊᖅᓯᒪᙱᑦᑐᖅ, ᑭᓯᐊᓂ ᐅᕙᖓᑐᐊᖅ, ᑕᒪᓐᓇ 
ᐅᑎᖅᑕᕐᓂᖓ ᓱᕋᖕᓂᐊᖅᐸᕋ

ᐳᓚᔪᒪᓂᖅ

ᑕᒪᓐᓇ ᐃᓱᒫᓗᖕᓂᖅ ᐃᕐᒥᒍᒪᕙᕋ ᒪᒥᓐᓇᖅᑐᒧᑦ ᐃᒪᕐᒧᑦ ᑕᕆᐅᕐᒧᑦ
ᕿᒃᓵᖕᓂᒃᑲ ᑭᕕᑎᓪᓗᒋᑦ ᐳᒃᑕᐃᓐᓇᖅᑎᓪᓗᖓ
ᐃᓚᓕᐅᑎᓗᖓ ᐅᑭᐅᖅᑕᖅᑑᑉ ᐃᒪᕕᖓᓄᑦ ᐊᐅᓪᓚᖅᑎᑕᐅᓪᓗᖑ ᐃᖏᕐᕋᓂᕐᒧᑦ 		
	 ᓴᕐᕙᐅᕗᖓ
ᐊᔾᔭᖅᐹᖓᓗ ᓴᐃᒪᓂᕐᒧᑦ ᐊᓯᔾᔨᔪᐃᓐᓂᕐᒧᓪᓗ
ᑭᓯᐊᓂᓕ ᐃᒪᕐᒥ ᓂᒡᓛᓘᒐᓗᐊᒥ, ᐅᔾᔨᖅᓱᑦᑎᐊᖏᓐᓇᕆᐊᖃᖅᐳᖓ ᐊᕙᑎᓐᓂᒃ, 		
	 ᖃᐅᔨᒪᓇᙱᒻᒪᑦ ᖃᖓ ᑎᑭᕌᖅᑕᐅᓂᐊᕐᓂᖅ ᖃᖓ ᑭᓱᒧᓪᓗ 
ᑕᒪᓐᓇ ᐅᔾᔨᖅᓱᕐᓂᖅ ᓂᕆᐅᒋᔭᐅᔭᕆᐊᖃᐃᓐᓇᖅᐳᖅ ᓯᓚᕐᔪᐊᑉ ᐃᒻᒥᓂᒃ 			 
	 ᓴᐳᒻᒥᔾᔪᑎᒋᖕᒪᒍ
ᓯᓚᕐᔪᐊᖅ ᑕᕝᕙᑑᖕᒪᑦ ᓱᖁᓯᖅᓯᒪᙱᓐᓂᖓ
ᐅᓪᓗᑦ ᐃᒪᐃᑦᑐᑦ ᓴᖅᑭᑎᑦᑎᕙᖕᒪᑕ ᐳᓚᔪᒪᓂᕐᒥᒃ ᓄᓇᐅᑉ ᐃᑭᐊᖓᓄᑦ ᓇᐹᖅᑐᖃᙱᑦᑐᒥ, 	
	 ᐳᓚᓗᓂ ᐃᔾᔪᕐᒧᑦ, ᑐᐊᐸᖕᒧᑦ, ᓄᓇᐅᑉ ᐃᑭᐊᖓᓄᑦ ᐊᐅᔪᐃᑦᑐᒧᑦ
ᐅᑕᖅᑭᓗᓂᓗ ᐃᓐᓇᕈᕐᓂᕐᒥᒃ ᐊᑕᓂᕋᓗ ᑭᓇᐅᓂᓐᓄᑦ ᐳᓚᒋᐊᕐᓗᓂ ᓄᓇᒧᑦ, ᑖᓐᓇ 		
ᓄᓇ ᐊᖏᕐᕋᕆᒐᒃᑯ ᐆᒪᓂᕆᒐᒃᑯ
ᑭᙴᒪᕕᒡᔪᐊᖅᐸᒃᑲ ᖃᐅᔨᒪᔭᑐᖃᑦ ᑎᒡᓕᒃᑕᐅᓯᒪᔪᑦ ᓄᓇᑦᑎᓐᓂᒃ ᐊᖅᓵᓯᓯᒪᔪᓄᑦ, 
ᑖᒃᑯᐊ ᓯᕗᓕᑦᑎᓐᓂᑦ ᑐᓂᕐᕈᓯᐊᖑᖕᒪᑕ
ᓯᕿᙳᔭᕐᓕ ᐊᓂᒍᖅᐸᓪᓕᐊᕗᖅ ᐃᓱᒫᓗᒃᐳᖓ, ᐊᑯᓂᐅᓗᐊᓕᕐᒪᑦ ᖃᐅᔨᒪᔨᑕᕗᑦ 		
ᐃᓐᓇᐃᑦ ᐅᑕᖅᑭᖕᒪᑕ ᖃᐅᔨᑎᑕᐅᓂᕐᒥᒃ-ᑲᔾᔨᒃᑐᑦ ᐃᓅᓱᒃᑐᕗᑦ
ᐃᓐᓇᕗᑦ, ᐸᐸᑦᑎᔨᐅᔪᑦ ᑭᖑᕚᑦᑎᓐᓂᑦ ᐅᕙᑦᑎᓐᓄᑦ ᑐᓂᔭᐅᓯᒪᔪᓂᒃ, ᓴᐳᑎᕙᐃᓪᓗ 		
	 ᐱᒻᒪᕆᐅᓂᖅᓴᐅᖕᒪᑕ ᓄᓇᑦᑎᓐᓂᓪᓘᓐᓃᑦ

ᕿᓯᓕᕆᓂᖅ

ᑲᔾᔮᕐᓇᖅᑐᐊᓗᒃ ᐃᒃᓯᕙᓗᓂ ᓯᕿᓐᓂᖅᑐᒥ ᑕᕆᐅᑉ ᓯᒡᔭᖓᓂ
ᑐᓗᒐᐃᑦ ᓇᐅᔭᐃᓪᓗ ᓂᓪᓕᐊᓪᓗᑎᒃ ᖁᓕᑦᑎᓐᓂ
ᕿᓯᓕᕆᓪᓗᓂ ᐅᐊᑦᑎᐊᕈᐊᓗᖕᓂᑦ ᐊᕐᓇᐃᑦ ᐱᓯᒪᔭᖏᑦ ᐊᔪᕆᖅᓲᔾᔨᕗᑦ ᐅᓗᓐᓂᒃ
ᐃᓚᒌᖕᓂᕗᑦ ᖃᓂᓪᓕᕚᓪᓕᖅᐳᑦ ᕿᓯᓕᕆᓂᒃᑯᑦ
ᓯᕗᕚᑦᑎᓐᓂᑦ ᑭᖑᕚᑎᓐᓄᑦ ᑐᓂᕐᕈᓯᐊᑦ ᖃᐅᔨᒪᔭᑐᖃᑦ
ᓯᓚᕐᔪᐊᕐᒥᒃ ᑐᑭᓯᐅᒪᓂᖅ ᐃᓚᒋᒐᑦᑎᒍᑦ ᓯᓚ
ᐃᓱᒪᓕᐅᑦᑎᐊᖅᓯᒪᔪᐊᓗᐃᑦ ᐃᑉᐱᒍᓱᑦᑎᐊᖅᑐᓪᓗ ᑭᓱᓕᒫᓂᒃ
ᐃᕐᓂᐊᖑᓂᕐᒥᑦ ᓄᑕᕋᕐᒧᑦ ᐃᓱᓕᓐᓂᖓᓄᓪᓗ
ᑕᑯᓐᓇᙳᐊᖅᐳᖓ ᐆᒪ ᓇᑦᑎᐅᑉ ᓇᕈᓯᒪᓂᖓᓂᒃ
ᑎᑭᓪᓗᓂ ᑭᖑᓪᓕᖅᐹᕐᒧᑦ ᐊᓂᖅᓵᕐᓂᖓᓄᑦ
ᑖᒃᑯᐊᓗ ᐊᑐᖃᑦᑕᖅᓯᒪᔭᖏᑦ ᑕᒪᑐᒪ ᓯᕗᓂᐊᓂ
ᓯᓚᕐᔪᐊᑉ ᐅᑎᖅᑕᕐᓂᖓ,
ᐆᒪᓂᖅ ᐊᑐᖅᑕᐅᓯᒪᔪᖅ
ᐊᓂᒍᕐᓂᖓᓄᑦ
ᐱᒋᐊᕐᓂᖏᑦ ᐱᖅᑯᓯᑦᑕ
ᖃᒪᓂᐊᓗᒃ ᐃᓚᒌᖕᓂᖅ ᐱᕈᖅᐳᖅ
ᓇᑯᖅᓴᕐᓇᖅᑐᐊᓗᒃ ᓯᕗᓕᑦᑎᓐᓂᒃ
ᐃᑉᐱᒋᕙᕋ ᖁᕕᐊᑦᑕᖕᓂᖅ ᖁᔭᓕᓂᖓᓗ ᐃᓅᓱᒃᑑᑉ ᐊᖑᓇᓱᑦᑎᐅᑉ
ᓲᕐᓗ ᐊᐅᒃᑎᑦᑎᓂᖅ ᐊᓂᐅᒥᒃ ᐅᖃᕐᒧᑦ
ᓯᕗᓪᓕᖅᐹᖅ ᐊᒥᓱᒐᓚᐅᓂᐊᖅᑐᓂᒃ
ᐃᒥᑦᑎᐊᕙᒃ ᖃᓂᕐᒥᑦ ᖃᓂᕐᒧᑦ
ᐊᑐᖅᑕᐅᔪᑐᖃᖅ ᐱᖅᑯᓯᖅ ᓇᑦᑎᖅᑕᒥᒃ ᐃᒥᖅᑎᑦᑎᓂᖅ ᐱᒋᐊᖅᐳᖅ
ᐊᓐᓇᐅᒪᔪᓐᓇᕐᓂᖅ ᑲᔪᓯᑦᑎᐊᖅᐳᖅ ᓱᓕ ᐊᓂᖅᑎᕆᓪᓗᑕ ᓂᓪᓚᑯᓗᖕᒥᒃ ᐅᑭᐅᖅᑕᖅᑑᑉ 
	 ᐊᓂᕐᓂᖓᓂᒃ ᕿᓯᓕᕆᑎᓪᓗᖓ

ᐃᓯᕕᑉᐸᕋ ᕿᓯᒃ ᐊᒡᕕᓐᓄᑦ
ᐅᖅᓱᒃᓴᕐᓗ ᖁᓪᓕᓐᓄᑦ ᒪᔾᔭᒃᐸᕋ
ᑲᒪᐃᖅᑭᑉᐳᖓ ᐃᓱᒫᔾᔪᕆᖕᓂᐊᓗᑦᑎᓐᓂᒃ ᐃᓅᓪᓗᑕ
ᐊᑐᓕᖅᑎᑦᑎᔪᓐᓇᕐᓂᕗᑦ ᑭᓱᑐᐃᓐᓇᕐᓂᒃ ᐊᕙᑎᑦᑎᓐᓂᙶᖅᑐᓂᒃ
ᐅᓗᒐ ᓯᕝᕗᖅᑐᐃᕗᖅ ᕿᒃᓵᖕᓂᕐᒥᒃ ᒪᔾᔭᒃᑐᓂ
ᐅᖃᐅᓰᖅᓯᕐᓂᖅ ᐊᑕᓂᕐᒥᓪᓗ ᓄᓇᒧᑦ ᓇᓂᔭᐅᓚᐅᖅᑎᓪᓗᑕ
ᐲᖅᓯᓂᖅ ᕿᒃᓵᖕᓂᕐᒥᒃ
ᓂᕈᒻᒪᒃᓴᐃᓂᖅ ᐃᔾᔪᕐᓇᐃᓛᒥᒃ
ᐃᔅᓴᒡᓗᒍᓗ ᐊᐅᔭᒃᑯᑦ ᒪᓂᖅᑕᕐᓂᖅ ᓱᐳᑎᓂᒡᓗ
ᐊᑯᑉᐳᓪᓗ ᑖᒃᑯᐊ ᓯᕗᓂᒃᓴᒧᑦ ᖃᐅᒪᑦᑎᐊᖅᑐᒧᑦ
ᐅᐊᑦᑎᐊᕈᐊᓗᖕᓂᑦ ᐊᔪᕆᖅᓱᖅᑕᐅᕗᖓ ᐊᕐᓇᓄᑦ
ᐊᓈᓇᒐ, ᐊᓈᓇᑦᓯᐊᕋ, ᓯᓚᐱᕈᕋ
ᑭᖑᓕᕇᑦ ᓴᙱᔪᐊᓗᐃᑦ ᐊᔪᙱᑦᑐᐊᓗᐃᑦ ᐊᕐᓇᑦ ᐃᓄᐃᑦ ᓯᕗᓕᒃᑲ
ᑎᒥᒐ ᐃᖅᑲᐅᒪᓕᖅᐳᖅ ᐃᓄᓐᓂ ᓴᙱᓂᕐᒥᒃ ᓴᐃᒪᓂᕐᒥᓪᓗ ᐃᒻᒥᓂᒃ 			 
	 ᖃᐅᔨᒪᑦᑎᐊᕐᓂᕐᒥᑦ
ᑲᓱᕐᓂᖅ ᐱᔪᖅ ᑐᑭᓯᐅᒪᑦᑎᐊᕐᓂᕐᒧᑦ

ᓇᕿᒻᒥᔭᐅᓂᖅ

ᐱᔭᕐᓂᕐᓂᖅᓴᐅᕗᖅ ᐃᒻᒥᓂᒃ ᖁᔭᓈᖅᓯᔭᕆᐊᖓ ᐃᑉᐱᒍᓱᖕᓂᕐᒥᒃ ᓯᓚᕐᔪᐊᕐᒥᒃ 
ᓯᖁᑦᑎᖅᑐᒥᒃ, ᓇᓕᐊ ᓯᕗᓪᓕᐅᖕᒪᖔᑦ ᓇᓗᓇᖅᐳᖅ

ᓱᖕᒪᑦ ᓯᓚᕐᔪᐊᕐᒥᒃ ᓯᖁᑦᑎᖅᑐᒥᒃ ᐊᒃᓱᕈᕐᓇᖅᑐᒥᒃ ᐊᓂᒍᐃᒐᒪ?

ᑕᕐᓂᕐᒧᑦ ᓱᕋᒃᓴᐅᑎᐊᓗᐃᑦ ᐃᓕᓐᓂᒃ ᐊᖑᓯᔾᔮᙱᑦᑐᑦ ᐅᓪᓚᒃᑯᕕᑦ ᓱᒃᑲᓕᓗᑎᑦ, ᑕᕐᓂᕋ 
ᑕᖃᕗᖅ ᓱᕋᒃᓯᒪᔫᔮᕐᓂᕐᒥᒃ

ᓱᖕᒪᑦ ᑐᙵᓱᒃᑎᑕᐅᓕᖅᐸᒃᐳᖓ ᐃᓗᐃᑦᑐᙳᕌᖓᒪ ᖁᔭᓈᖅᑕᐅᕙᒃᑐᖓ 
ᐃᓗᐃᑦᑑᙱᑎᓪᓗᖓ?

ᐊᒃᓱᕈᖅᑎᓪᓗᖓ, ᐊᒡᕕᐊᕆᔭᐅᓕᖅᐸᒃᐳᖓ, ᐳᐃᒍᒐᕐᓂᖅᓯᓪᓗᖓ, 
ᑕᐃᒪᐃᑕᐅᔪᐃᓐᓇᐅᒐᑦᑕ ᓄᓇᖃᖅᑳᖅᓯᒪᔪᑦ ᐃᓅᓱᒃᑐᖏᑦ

ᓱᖕᒪᒃ ᑕᑯᙱᖑᐊᖅᐸᒃᐱᑕ ᐃᑲᔪᖅᑕᐅᔭᕆᐊᖃᓪᓚᕆᓕᖅᑐᓂᒃ?

ᐃᓅᓯᖅ ᐱᔭᕐᓂᖅᓯᕚᓪᓕᓲᖅ ᐃᑉᐱᒍᓱᙱᒃᑯᕕᑦ ᖃᑕᙳᑏᖅᓯᓂᕐᒥᒃ, ᑲᑉᐱᐊᓱᖕᓂᕐᓗ 
ᑭᓇᐅᓂᕐᒥᒃ ᐱᖅᑯᓯᓂᓪᓗ ᐊᓯᐅᔨᓕᕐᓂᖅ, ᑖᒃᑯᐊ ᖁᓛᓃᒻᒪᑕ ᓄᓇᑦᑎᓐᓂᒃ 
ᐊᖅᓵᖅᑕᐅᓂᐅᑉ

ᐊᔪᓕᖅᓯᒪᕗᒍᑦ ᐃᓅᓯᕐᒥᒃ ᓴᓇᓯᒪᙱᑕᑦᑎᓐᓂᒃ, ᐅᐱᓐᓇᕋᓂ ᐱᓱᒃᑲᑦᑕ ᐃᓪᓗᒃᑐᑎᑐᑦ 
ᓯᓚᕐᔪᐊᕐᒧᑦ ᐊᓯᕈᖅᐸᓪᓕᐊᔪᒧᑦ ᐊᐅᓚᑦᑐᓐᓇᙱᑕᑦᑎᓐᓂᒃ

ᓱᓕ ᐱᓱᖁᔭᐅᕗᒍᑦ ᒪᑭᑕᑦᑎᐊᕐᓗᑕ, ᐃᓄᖅᑭᒡᓗᑕ ᓯᓪᓗᔪᐃᑦᑑᓗᑕᓗ ᐊᖏᕈᑎᒋᓯᒪᔭᕗᑦ 
ᓱᕋᒃᑕᐅᖏᓐᓇᕋᓗᐊᖅᑎᓪᓗᒋᑦ ᐊᖅᓵᖅᓯᓯᒪᔪᓄᑦ ᐊᐅᓚᑕᐅᖏᓐᓇᕋᓗᐊᕈᑦᑕ

ᐊᕐᓇᐅᓪᓗᖓ ᒪᒃᑯᒃᑐᖓ ᐃᓅᓪᓗᖓ, ᒪᕐᕉᖕᓂᒃ ᓯᓚᕐᔪᐊᖕᓂᒃ ᐃᖅᓱᒃᐳᖓ
ᐃᑲᔪᖅᑎᒃᓴᖃᔮᕐᓇᖓ ᐊᔾᔭᖅᓯᑎᓪᓗᖓ ᐅᖁᒪᐃᑦᑐᐊᓗᖕᒥᒃ ᐋᓐᓂᖅᓯᒪᓪᓗᖓ
ᐅᐱᓐᓇᕋᓂ ᓵᑉᐸᒃᐳᖓ ᓱᕋᒃᓴᐅᑎᓄᑦ
ᖃᑭᒋᐊᖅᐳᖓ ᕿᒃᓵᖕᓂᕐᒥᑦ
ᐋᓐᓂᖅᓯᒪᓂᕐᒥᑦ
ᖁᓚᓕᖅᓯᒪᓂᕐᒥᑦ
ᑕᒪᓐᓇᓗ ᐃᓕᒪᓱᑐᐃᓐᓇᕐᓂᐅᙱᓚᖅ ᐱᓯᒪᓱᒋᓚᐅᙱᑕᓐᓂᒃ
ᓲᖃᐃᒻᒪ ᐃᓕᒪᓱᖕᓂᐅᙱᑦᑐᖅ ᐱᑐᖃᕆᙱᓐᓇᒃᑯ
ᑐᓂᕐᕈᓯᐊᖑᕗᕐᓕ ᐅᕙᑦᑎᓐᓄᑦ ᓯᕗᓕᑦᑕ ᐊᑐᖅᓯᒪᔭᖏᓐᓂᑦ ᓇᑭᙶᕐᓂᖏᓐᓂᑦ

ᑐᒃᑐ

ᐱᐅᒋᕙᕋ ᓇᑎᕈᕕᐊᖅᑐᖅ ᓲᕐᓗ ᑐᒃᑐᒐᓴᑯᓗᐃᑦ ᐸᖓᓕᒃᑐᑦ ᓱᒃᑲᓕᓪᓗᑎᒃ ᐃᓄᖕᓄᑦ 
ᓴᓇᓯᒪᔪᒥ ᐊᖅᑯᒻᒥ

ᑲᒪᓇᖅᑐᖅ
ᓯᓚᕐᔪᐊᕗᑦ ᓲᖑᔪᐊᓗᒃ ᓂᑲᒍᓱᑦᑎᐊᕈᓐᓇᖅᑐᖅ
ᓱᖁᓯᖅᓯᒪᙱᑦᑐᖅ ᖁᓛᒎᖅᑐᖅ ᓱᖁᓯᖅᓯᒧᔪᒃᑯᑦ
ᐅᕿᑦᑐᑯᓗᒃ ᖁᓚᐅᑦᑐᖅ ᐆᒻᒪᑎᓕᖕᒥᒃ ᐅᖁᒪᐃᑦᑐᒥᒃ ᓄᓇᒥ
ᑕᒪᓐᓇᖃᐃ ᓂᕆᐅᖕᓂᐅᕗᖅ, ᐊᑭᕋᖅᑐᕋᒃᓴᐅᙱᑦᑐᖅ ᓯᓚᕐᔪᐊᕗᑦ ᐅᕙᑦᑎᓐᓂᒃ 

ᐊᕙᓗᓯᒧᔪᑦ
ᐅᕝᕙᓗᑭᐊᖅ ᐊᑐᖅᓯᒪᔭᕐᒦᙶᖅᑐᖅ, ᑕᑯᖅᑯᔾᔨᔪᖅ ᐅᕙᑦᑎᓐᓂᒃ ᑭᖑᕚᖑᔪᒍᑦ 

ᖃᓄᐃᓚᐅᕐᒪᖔᑕ ᑐᒃᑐᓕᐊᓘᑎᓪᓗᒍ
ᑕᑯᓚᐅᖅᓯᒪᕗᖓ ᑐᒃᑐᓂᒃ
ᐊᒥᓱᐊᓗᖕᓂᒃ, ᖁᐃᓂᑦᑎᐊᖅᑐᓂᒃ, ᐆᒻᒪᕆᑦᑎᐊᖅᑐᓂᒃ
ᑐᒃᑐᑦ ᓂᕆᔪᑦ ᓂᕐᓇᓂᒃ ᐊᖁᐱᔪᓪᓗ ᐃᖃᓗᐃᑦ ᑰᖓᑕ ᐊᑭᐊᓂ
ᑰᒃᑐᐊᓗᒃ ᓵᓚᖃᓚᐅᖅᐳᖅ ᐃᒃᑎᒍᓱᖕᓂᓐᓂ
ᐊᕿᐊᕈᕋ ᖁᓗᕋᖅᐳᖅ
ᕿᓄᔪᖅ ᑐᒃᑐᓂᒃ
ᕿᕕᐊᓚᐅᖅᐸᕋ ᐊᓈᓇᒐ ᐅᖃᖅᑐᖓᓗ, “ᐸᐅᓗᓯ ᐅᖃᐅᑎᒍᒃ ᖁᑭᐅᑎᖓᒎᖅ ᐱᓕᐅᒃ.” 

ᐊᐱᖅᓱᓚᐅᙱᑦᑐᖓ ᐅᖃᐅᔾᔨᓪᓗᖓᓕ
ᐃᓪᓚᖅᓯᑐᐃᓐᓇᓚᐅᖅᑐᖅ, ᓲᖃᐃᒻᒪ ᓱᕈᓯᑯᓗᒃ ᐊᖏᔪᖅᑲᐅᓯᖅᑐᖅ ᑲᒪᓇᕐᒪᑦ 

ᑎᔅᓯᓇᖅᑐᓂᓗ ᓵᑦᑎᓐᓃᑦᑐᓂᒃ
ᑐᑭᓯᓚᐅᙱᓚᖓ ᐊᒃᓱᕉᑎᖃᙱᑦᑐᓂᒃ ᐆᒪᔪᓂᒃ ᒪᒪᖅᑐᐊᓗᖕᓂᒃ
ᑐᑭᓯᕙᓪᓕᐊᓕᓚᐅᖅᐳᖓᓕ ᑕᕝᕙ ᑐᒃᑐᒥᓂᕐᒥᒃ ᐱᔪᒪᙱᓐᓂᐅᙱᑦᑐᖅ, ᑭᓯᐊᓂᓕ 

ᐃᑉᐱᒍᓱᑦᑎᐊᕐᓂᖅ ᐱᓐᓇᕈᓱᖕᓂᖅ ᑐᒃᑐᓂᒃ
ᐊᕐᕌᒍᒐᓴᓚᐅᖅᐳᑦ ᑐᑭᓯᕙᓪᓕᐊᕋᔮᖅᑎᓪᓗᖓ ᐊᑕᖃᑎᒌᖕᓂᕐᒥᒃ ᐱᔪᒥᒃ 

ᐃᑉᐱᒍᓱᑦᑎᐊᕐᓂᕐᒥᑦ ᐆᒪᔪᓕᒫᓂᒃ
ᐃᑲᔪᕐᔪᐊᖅᓯᒪᖕᒪᑕ ᐃᓅᓯᕐᒧᑦ
ᓄᓇ ᑐᓂᕐᕈᑎᒋᓯᒪᔭᖏᓪᓗ ᐃᓱᖃᖅᑰᔨᙱᑦᑐᑦ
ᓄᓇᒥ ᐱᓕᒻᒪᒃᓴᕆᐊᖃᕋᑦᑕ ᓄᓇᒦᙶᖅᑐᓂᒡᓗ

ᒧᒥᖃᑎᒋᙵ

ᒧᒥᖃᑎᒋᔪᒪᕕᙵ ᐊᓄᕆᑎᑐᑦ ᐊᐳᑎᑎᑐᑦ ᐱᖅᓯᖅᑎᓪᓗᒍ?
ᐊᑯᓪᓗᒋᒃ ᑎᒥ ᑕᕐᓂᕐᓗ ᒧᒥᖅᑎᓪᓗᒋᒃ
ᒪᓕᒃᑳᑐᑦ  ᓯᕿᓂᕐᒧᑦ ᕿᕕᐊᖓᔪᑯᓗᐃᑦ ᐃᓕᓐᓄᑦ ᐅᐸᒍᒪᕗᖓ
ᓯᕿᓂᐅᕗᑎᑦ ᐊᑭᒻᒥᒃᑐᖅ ᐊᒻᒪᓗ ᐊᓄᕋᔮᑯᓘᕗᑎᑦ ᑲᔾᔮᕐᓇᖅᑐᐊᓗᒃᑐᑦ ᑲᓛᖦᖡ 

ᓄᓇᖓᓂ ᐊᐅᔭᐅᑎᓪᓗᒍ ᐅᓪᓗᒃᑯᑦ
ᓄᓇᒥ ᑲᒪᓇᖅᑐᒥᒃ ᓇᓂᓚᐅᕋᒃᑭᑦ ᖃᐅᒪᓂᖓᓂ
ᓯᓚᕐᔪᐊᑉ ᐱᐅᓛᖑᔪᖁᑎᒋᕚᑎᑦ, ᐊᓯᕈᖅᐸᓪᓕᐊᔪᑐᑦ ᐊᕐᕌᒍᒥ ᐊᓂᖅᓵᖅᐳᑎᓪᓗ 

ᐃᓅᓯᖅ ᑕᖅᓴᓕᖅᑐᒍ ᑑᕐᖓᑦ ᐃᓐᓈᕈᑦ ᓄᓇᑯᓗᐊᑐᑦ  ᓄᓇᑦᓯᐊᕘᑉ 
ᐆᒪᓂᖃᑦᑎᐊᖅᑐᒥᒃ ᐅᑭᐊᒃᓵᖓᑎᑐᑦ

ᓴᙱᓛᖑᕗᑎᑦ ᑰᒃ ᓯᑯᒥᒃ ᐊᑎᓕᒃ ᐃᒥᑦᑎᐊᕚᓗᒃ ᐊᑎᑦᑎᐊᖓᓂ ᐃᔨᕕᑦ 
ᑐᖑᔪᕐᓂᖏᑎᑐᑦ

ᐃᒥᕈᓐᓇᖅᐸᒋᑦ ᖁᕕᐊᓱᒡᓗᖓ ᐊᕐᕌᒍᒐᓴᖕᓂᒃ ᐱᖃᑎᒋᓂᐊᕈᕕᙵ ᐋᒻᕗᕉᓴ 
ᓇᒡᓕᖕᓂᕐᓂᒃ

ᐊᓈᓇᒃᑲᓐᓂᕋ

ᐊᖓᔪᒐ ᐊᓈᓇᒃᑲᓐᓂᕆᔪᔮᖅᐸᕋ
ᐊᓈᓇᒐ ᐊᒃᓱᕈᕐᓇᖅᑐᒃᑰᖅᑎᓪᓗᒍ ᑐᑭᓯᐊᙱᑕᑦᑎᓐᓂᒃ, ᐊᖓᔪᒐ ᐸᖅᑭᑦᑎᐊᓚᐅᖅᐳᖅ 

ᐃᓕᖅᑯᓯᕆᖕᒪᒍ ᐋᓐᓂᖅᓯᒪᓂᑦᑎᓐᓂᒃ ᑲᒪᑦᑎᐊᖅᑐᓂ
ᐊᒫᒪᐅᑎᓕᐅᖅᐸᓚᐅᖅᑐᖅ ᐃᒻᒧᒃᓴᒥᒃ ᖁᑦᑕᕐᕕᓕᖅᓯᕙᒃᑐᓂ ᐃᔨᖏᒃ 

ᓯᑯᖏᖓᕈᔪᒃᑲᓗᐊᖅᑐᑎᒃ ᐅᐃᕐᖓᒧᑦ, 8-ᓂᒃ ᐅᑭᐅᖃᓚᐅᖅᑐᖅ ᑎᒥᖓ 
ᐃᓕᑎᓪᓗᒍ ᑕᒪᒃᑯᓂᖓ ᐱᓕᕆᔭᕆᐊᖓ ᐊᓂᑯᓗᑦᑎᓐᓂᒃ ᓄᑕᕋᐅᑎᓪᓗᒍ

ᐊᖓᔪᒃᑎᖅᐹᑦ ᖃᑕᙳᑎᖏᓐᓂᒃ ᑲᒪᔨᙳᕈᓐᓇᕐᒪᑕ ᑎᓕᔭᐅᙱᑦᑎᐊᕋᓗᐊᖅᑐᑎᒃ, 
ᑕᐃᒪᐃᒻᒪᑕ

ᐊᖓᔪᒐ ᓴᐱᙱᑦᑐᐊᓗᒃ ᓵᓚᐅᔪᓐᓇᙱᑦᑐᖅ ᓴᙱᓂᖃᕐᒪᑦ ᓴᐱᓕᕈᓐᓇᙱᒻᒪᓪᓗ, 
ᐃᓄᖅᑐᓂᓘᓐᓃᑦ, ᓲᕐᓗ ᐃᓅᓯᕐᒧᑦ ᐃᓯᖅᑐᖅ ᐊᓯᐊᑕ ᐃᓱᒫᓅᙱᑦᑐᖅ ᐃᒻᒥᓂᒡᓕ 
ᐃᓱᒪᖅᓱᖅᑐᓂ

ᓴᐱᓕᔪᐃᑦᑐᖅ ᑖᓐᓇ
ᑎᒍᒻᒥᕗᑦ ᐃᑯᒪᑦᑎᐊᕐᓂᕐᒥᒃ, ᐅᐸᒃᑕᐅᓇᓱᒃᐸᒃᐳᕐᓗ ᕿᐅᔪᓄᑦ ᐅᖅᑰᓯᑦᑎᕈᒪᔪᓄᑦ
ᑕᐃᒫᒃ ᐊᓯᒥᓄᑦ ᐃᑯᒪᒥᓂᒃ ᐊᑐᐃᓐᓇᐅᑎᑦᑎᕙᒃᑐᖅ ᓲᕐᓗ ᐃᒐᔪᖅᑎᑐᑦ, ᓄᓇᖅᑲᑎᒌᑦ 

ᑲᑎᑎᑦᑐᓂᒋᑦ ᑭᒃᑯᓕᒫᓪᓗ ᐅᖅᑰᓯᑦᑎᕈᒪᔪᓄᑦ ᓈᓚᒃᑕᐅᑦᑎᐊᖅᐳᑦ
ᐊᖓᔪᒃᑎᖅᐹᑦ ᐸᓃᑦ ᐊᓈᓇᒃᑲᓐᓂᐅᔮᓲᑦ
ᐊᓈᓇᒃᑲᓐᓂᕋ ᐅᕙᓐᓂᒃ ᐃᕿᒻᒥᓚᐅᖅᐳᖅ ᓴᐳᑎᓪᓗᓂᖓ ᓲᕐᓗ ᕿᑐᕐᖓᕆᔮᖓ, 

ᑕᐃᒫᒡᓗᖃᐃ ᑕᐃᔭᐅᔪᓐᓇᖅᐳᒍᑦ ᐅᖅᑰᓯᑦᑎᕈᒪᔪᓄᑦ ᐅᕕᓂᒌᒃ ᐊᐅᖃᑎᒌᑦ
ᐃᓕᓐᓂᐊᖅᑎᓚᐅᕌᖓ ᐱᓇᓱᑦᑎᐊᕐᓂᕐᒥᒃ, ᓴᐱᓕᖅᑕᐃᓕᒪᓂᕐᒥᒃ, ᐊᒻᒪᓗ ᐅᕕᓂᒌᒃ
ᑭᓇᐅᒐᔭᓚᐅᙱᑦᑐᖓ ᐅᕙᓐᓂᒡᓗ ᐱᓐᓇᕆᓗᖓ ᑖᓐᓇᐅᓚᐅᙱᑉᐸᑦ
ᓴᙱᓂᖃᖅᐳᖓ ᑕᕝᕙᙵᑦ
ᑕᕐᓂᕋ ᐃᑉᐱᒍᓱᑦᑎᐊᓕᖅᑎᓚᐅᖅᑖ ᐆᒻᒪᑎᖓᑕ ᓇᒡᓕᖕᓂᖓᓄᑦ

ᐊᓈᓇᒐ ᐊᑭᕋᖅᑐᓚᐅᖅᑐᖅ ᓄᓇᑦᑎᓐᓂᒃ ᐊᖅᓵᖅᓯᓯᒪᔪᓂᒃ

ᐊᓈᓇᓐᓂᑦ ᐃᓕᓚᐅᖅᐳᖓ ᓴᙱᓂᖅ ᓇᓗᖅᑯᑎᙱᓐᓂᐅᔮᕐᓂᖓᓂᒃ
ᓴᙱᓂᖓ ᐱᓚᐅᖅᐳᖅ ᐊᑭᕋᖅᑐᕐᓂᕐᒥᑦ ᓄᓇᑦᑎᓐᓂᒃ ᐊᖅᓵᖅᓯᓯᒪᔪᑦ 

ᓇᕿᑦᑎᓯᒪᓂᖓᓂᒃ ᑮᓇᐅᔭᓕᐅᕋᓱᖕᓂᖏᓐᓂᒡᓗ
ᐃᓄᖕᓄᑦ ᑕᒪᒃᑯᐊ ᐱᒋᔭᐅᙱᒻᒪᑕ ᐃᓄᖕᓄᓪᓗ ᑐᕌᖓᙱᒻᒪᑕ
ᑕᒪᑐᒥᖓ ᐊᑭᕋᖅᑐᓚᐅᖅᑐᖅ ᖃᐅᑕᒫᑦ ᕿᑐᕐᖓᖏᑦ ᐱᕈᓕᖅᑐᑦ ᑳᖁᓇᒋᑦ
ᓂᕆᑎᖃᑦᑕᓚᐅᕌᑎᒍᑦ ᐱᓂᐊᖅᑕᕕᓂᕋᓗᐊᒥᓂᒃ ᑳᖁᓇᑕ
ᐃᒻᒥᓂᒃ ᐊᒥᐊᒃᑯᙱᒃᑲᓗᐊᕈᓂ
ᑕᒪᓐᓇ ᑕᐅᑐᒃᑐᒍ ᑐᓂᕐᕈᓯᐊᖑᔮᓚᐅᖅᐳᖅ ᑕᐃᒪᐃᒋᐊᖃᕋᒥ
ᓱᓇᑐᐃᓐᓇᕐᓂᒃ ᑐᓂᔭᐅᑐᐃᓐᓇᖅᓯᒪᙱᓐᓇᑦᑕ
ᐃᓛᒡᓕ ᑭᓱᓕᒫᖑᔮᖅᑐᑦ ᓱᕋᒃᐸᓪᓕᐊᖅᑰᔨᓚᐅᖅᐳᑦ ᐱᕈᖅᐸᓪᓕᐊᓪᓗᑕ
ᑕᐃᒫᒃ ᑕᕝᕙ ᓇᕿᑕᐅᓯᒪᓂᖅ ᐱᓲᖅ
ᐊᒃᑐᓂᕐᒥᒃ ᒪᔪᕋᕋᓱᐃᓐᓇᕐᓇᖅᑐᖅ,
ᓇᖏᐊᕐᓇᖅᑐᐊᓗᒃ ᑲᑉᐱᐊᓇᖅᑐᐊᓗᒃ
ᐱᔭᕆᐊᖃᓪᓚᑦᑖᖅᑕᓂᒃ ᑭᑭᑕᐅᑐᐃᓐᓇᖅᐸᒃᑐᓂ ᑕᐃᒪᙵᓂᑦ
ᐊᓐᓇᐅᒪᓇᓱᑐᐃᓐᓇᓕᕐᓇᖅᑐᖅ ᐃᓅᖃᑎᒌᑦ ᑐᓂᓯᑐᐃᓐᓇᖅᐸᒃᑎᓪᓗᒋᑦ 

ᒪᑭᒪᑦᑎᐊᖅᑐᓂᒃ
ᐃᓄᐃᑦ ᓇᕿᑕᐅᓯᒪᔪᑦ ᐊᒃᓱᕈᕐᓂᖃᖅᐳᑦ ᐊᓐᓇᐅᒪᓇᓱᖕᓂᕐᒥᒃ, ᑐᑭᓯᓂᕐᓗᒃᑕᐅᓲᑦ 

ᓱᒃᑯᔨᐊᕆᔭᐅᓪᓗᑎᒃ
ᐱᔭᕐᓂᕐᓂᖅᓴᐅᕗᖅ ᒪᑐᐊᖅᓯᒪᓗᓂ ᑐᓂᕐᕈᓯᐊᒥᒃ
ᑕᐅᑐᙱᖔᕐᓗᓂ ᐱᓂᕐᓗᒃᑕᐅᓂᕐᒥᒃ ᐋᖅᑭᒃᓯᓇᓱᒡᓗᓂᓗ ᓇᕿᑦᑎᓯᒪᓂᐊᓗᖕᒥᒃ
ᐊᓈᓇᒐ ᓴᖅᑭᑦᑎᓚᐅᖅᐳᖅ ᐅᕙᑦᑎᓐᓄᑦ ᓯᓚᕐᔪᐊᑉ ᐃᓕᖅᑯᓯᓪᓚᑦᑖᖓᓂᒃ
ᐃᓕᕝᕕᒋᓚᐅᖅᐸᕋᓗ ᓴᙱᓂᓪᓚᑦᑖᖅ, ᑕᒪᓐᓇ ᐅᔾᔨᕆᔭᐅᙱᑦᑐᖅ ᓇᑯᕆᔭᐅᙱᑦᑐᖅ, 

ᓴᙱᓂᖅᑖᖅᑎᑦᑎᓂᐅᕗᖅ ᐃᓚᑦᑎᓐᓂᒃ, ᓴᐱᓕᐅᖅᑲᑲᐃᓐᓇᕋᓗᐊᖅᐸᓪᓘᓐᓃᑦ
ᐊᔪᕆᖅᓲᑎᓚᐅᖅᐹᖓ ᓇᑯᖅᓴᕐᓂᕐᒥᒃ ᐱᒋᔭᓕᒫᑦᑎᓐᓂᒃ ᑐᓂᓯᓂᕐᒥᓪᓗ ᐃᑲᔪᕈᓐᓇᕌᖓᒪ
ᓴᙱᓂᖃᖅᐳᖓ ᑕᐃᑲᙵᑦ
ᒪᑭᒪᑦᑎᐊᕐᓂᕋ ᐃᓗᐊᓂᑦ ᐱᕗᖅ

ᐃᑲᔪᖅᑕᐅᓂᖅ

ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᐊᒃᓱᕈᖅᐳᑦ
ᐃᓱᒫᓗᒋᔭᐅᙱᓐᓇᑦᑕ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᑳᒃᐳᑦ
ᐳᐃᒍᖅᑕᐅᓯᒪᒐᑦᑕ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᑐᖁᕋᓕᖅᐳᑦ
ᖃᕿᐊᓕᔾᔮᙱᓐᓇᕕᑦ
ᑐᖁᓴᖅᑕᑎᒍᑦ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᐊᓯᐅᔨᓕᖅᐳᑦ
ᐱᖅᑯᓯᑐᖃᕐᒥᓂᒃ, ᐃᒻᒥᓂᒃ
ᐱᔪᓐᓇᓚᐅᙱᓐᓇᕕᑦ
ᐃᕿᑦᑎᓂᕐᒥᒃ ᐃᓅᓯᑦᑎᓐᓂᒃ
ᐃᓅᓯᖅ ᐃᓅᓯᐅᕗᖅ
ᐱᒃᑯᒥᓇᖅᑐᒻᒪᕆᐊᓗᒃ
ᐆᒪᓕ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ

ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᓴᙱᔪᐊᓗᐃᑦ
ᑕᒪᓐᓇ ᐊᐅᑦᑎᓐᓃᑉᐳᖅ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᐃᑉᐱᒍᓱᑦᑎᐊᖅᐳᑦ
ᑕᒪᓐᓇ ᐱᖅᑯᓯᕆᒐᑦᑎᒍᑦ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᒪᑭᒪᑦᑎᐊᖅᐳᑦ
ᑕᒪᓐᓇ ᐃᓕᖅᑯᓯᕆᒐᑦᑎᒍᑦ

ᖁᓚᕐᓇᙱᑦᑐᒍᑦ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓅᖃᑎᒃᑲ ᑕᓱᐃᓕᖅᐳᑦ
ᐱᖁᔭᐅᓚᐅᙱᑦᑐᓂᒃ
ᑭᓇᐅᓂᕆᒐᑦᑎᒍᑦ
ᐊᑐᖅᓯᒪᒐᑦᑎᒍᑦ
ᓯᕗᓕᑦᑎᓐᓂᑦ ᑐᓂᕐᕈᓯᐊᕗᑦ
ᑕᒪᓐᓇ ᑕᓱᕐᓂᐊᖅᑕᕗᑦ
ᑭᖑᕚᑦᑎᓐᓄᑦ
ᐆᒪᓕ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᓕᓐᓄᑦ ᐃᑲᔪᖅᑕᐅᔪᒪᙱᑦᑐᖓ
ᐃᑲᔪᖅᓱᖅᑕᐅᔪᒪᔪᖓ

ᐃᑲᔪᖅᓱᖅᑕᐅᔪᒪᔪᖓ
ᐊᔾᔨᒌᙱᓐᓂᕗᑦ ᓈᒻᒪᒋᓗᒋᑦ
ᐅᕙᑦᑎᓐᓂᑦ ᓂᕆᐅᒃᐳᑎᑦ ᓈᒻᒪᒋᔭᐅᔪᒪᓪᓗᑎᑦ
ᐃᑲᔪᖅᓱᖅᑕᐅᔪᒪᔪᖓ
ᐃᓅᖃᑎᕗᑦ ᐱᓐᓇᕆᔭᐅᓗᑎᒃ
ᓇᒻᒥᓂᕆᒐᑦᑎᒍᑦᑕᐅᖅ
ᐃᑲᔪᖅᓱᖅᑕᐅᔪᒪᔪᖓ
ᖃᕿᐊᓕᖁᓪᓗᑎᑦ ᑕᒻᒪᓚᐅᖅᑕᕐᓂᒃ
ᑭᓇᐅᓂᖅᐳᑦ ᑕᕝᕙᐅᖏᓐᓇᕐᒪᑦ
ᐃᑲᔪᖅᓱᖅᑕᐅᔪᒪᔪᖓ
ᑕᑯᔭᐅᖁᓪᓗᒋᑦ ᐊᒃᓱᕈᕐᓂᕗᑦ
ᖁᔭᓈᖅᑕᐅᓯᒪᒐᑦᑕ
ᐳᐃᒍᖅᑕᐅᓯᒪᒐᑦᑕ
ᑐᖁᓴᖅᑕᐅᓯᒪᒐᑦᑕ
ᐊᓯᐅᓯᒪᒐᑦᑕ
ᓴᙱᒐᑦᑕ

ᑲᒪᑦᑎᐊᕋᑦᑕ
ᒪᑭᒪᑦᑎᐊᕋᑦᑕ
ᓄᓇᖃᖅᑳᖅᓯᒪᒐᑦᑕ
ᑐᑭᓯᒋᑦᑎ ᐃᓅᖕᒥᒐᑦᑕ
ᐃᑲᔪᖅᓱᖅᑕᐅᔪᒪᔪᖓ
ᑭᓇᐅᓂᕗᑦ ᑕᓱᕐᓗᑎᒍᑦ
ᑐᓂᓯᒋᑦ, ᓴᐳᔾᔨᒋᑦ, ᓈᒻᒪᒃᓴᕆᑦ
ᐃᑲᔪᖅᓱᖅᑕᐅᔪᒪᔪᖓ
ᐃᓅᖃᑎᕗᑦ ᐃᑲᔪᕐᓗᒋᑦ
ᐱᖅᑯᓯᕗᑦ ᑐᖁᑕᐅᑎᓪᓗᒍ
ᐃᓄᖕᒥᒃ ᑐᖁᑦᑎᔪᓐᓇᖅᑐᖅ
ᐃᑲᔪᖅᓱᖅᑕᐅᔪᒪᔪᖓ
ᐃᓅᓱᒃᑐᕗᑦ ᐃᓗᐃᑦᑑᓂᕐᒥᓂᒃ ᖃᐅᔨᒪᖁᓪᓗᒋᑦ
ᑎᓪᓕᒃᑕᐃᓕᒃᑭ ᑭᓇᐅᓂᖏᑦ
ᐃᑲᔪᖅᓱᖅᑕᐅᔪᒪᔪᖓ
ᓄᓇᕗᑦ ᐃᒪᕗᓪᓗ ᐃᑲᔪᕐᓗᒋᑦ
ᐊᖏᕐᕋᕗᑦ ᐃᔾᔪᕐᓇᐃᑦᑑᖕᒪᑦ
ᐃᓅᒐᑦᑕ ᐱᔾᔪᑎᒋᓪᓗᒍ
ᒪᑭᓐᓂᐊᖅᐳᒍᑦ
ᐊᓂᒍᐃᓂᐊᖅᐳᒍᑦ
ᐃᓅᓂᐊᖅᐳᒍᑦ

ᑎᑎᕋᖅᑎ

ᐋᔅᓕ ᕿᓚᕝᕙᖅ-ᓴᕚᑦ ᐃᓄᒃ ᑕᑯᒥᓇᖅᑐᓕᐅᖅᑎ, ᑎᑎᕋᖅᑎ, ᐊᒻᒪᓗ 
ᑕᕐᕆᔭᒐᒃᓴᓕᐅᖅᑎᙳᖅᑐᖅ ᐃᓅᓯᒪᔪᖅ ᐱᕈᖅᓯᒪᓪᓗᓂᓗ ᐃᖃᓗᖕᓂ, ᓄᓇᕗᑦ.

ᐃᓕᓐᓂᐊᕆᐊᖅᓯᒪᓚᐅᖅᑐᓂ ᕚᓐᑰᕙ ᑕᕐᕆᔭᒐᓕᐅᕐᓂᕐᒥᒃ ᐃᓕᓐᓂᐊᕐᕕᖕᒧᑦ, ᐋᔅᓕ 
ᐃᓕᓐᓂᐊᖅᑎᑦᑎᖃᑦᑕᖅᓯᒪᓕᖅᐳᖅ ᐱᓪᓚᑦᑖᙳᐊᕐᓂᕐᒥᒃ ᐅᓂᒃᑳᓕᐅᕐᓂᕐᒥᓪᓗ 
ᓱᕈᓯᕐᓄᑦ ᐃᓅᓱᒃᑐᓄᓪᓗ ᖃᒡᒋᐊᕘᒃᑯᓐᓄᑦ ᐊᒻᒪᓗ ᓛᐸᑐᐊᒥ ᓴᓇᙳᐊᖅᑏᑦ 
ᑲᑎᖃᑎᒌᖕᓂᖏᓐᓂ. ᐅᓂᒃᑳᓕᐅᖅᑎᐅᓪᓗᓂ ᑎᑎᕋᖅᓯᒪᔭᖏᓐᓂᒡᓗ 
ᐅᖃᓪᓚᒃᑎᐅᓪᓗᓂ, ᑕᑯᒃᓴᐅᖃᑦᑕᖅᓯᒪᔪᖅ ᓴᐃᓐᑦ ᔮᓐᔅ ᐅᓂᒃᑳᖅᑎᓄᑦ ᑲᑎᖃᑎᒌᖕᓂᕐᒥ 
2018-ᖑᑎᓪᓗᒍ, ᐊᒻᒪᓗ ᓇᒥᑐᐃᓐᓇᖅ ᐃᓄᐃᑦ ᓄᓇᖓᓐᓂ ᐊᒻᒪᓗ ᑲᓛᖦᖠᑦ ᓄᓈᓂ 
Adventure Canada-ᓄᑦ.

ᐋᔅᓕ ᐅᖃᓕᒫᒐᓕᐅᖅᓯᒪᔪᖅ ᒪᕐᕉᖕᓂᒃ ᐅᓂᒃᑳᓂᒃ ᓇᐃᑦᑑᖕᓂᒃ ᐱᔾᔪᑎᒋᓪᓗᒍ 
ᐃᓄᐃᑦ ᐱᖅᑯᓯᖓ, “ᓯᕗᓪᓕᖅᐹᑦᑎᐊᖅ ᐅᓗᑖᕋ” ᓂᐲᑦ ᕿᒥᕐᕈᐊᒐᒃᑯᑦ ᐊᒻᒪᓗ “ᒥᑭ 
ᐊᖅᓴᕐᓃᓪᓗ” Chirp ᕿᒥᕐᕈᐊᒐᒃᑯᑦ. ᐋᔅᓕᑦᑕᐅᖅ ᐅᖃᓗᕋᐅᔭᕈᑎᓕᐅᖅᑎᐅᕗᖅ 
ᐱᖅᑯᓯᕐᒥᒃ ᐊᖅᓵᖅᑕᐅᓯᒪᓂᕐᒥᒃ ᒪᒥᓴᕐᓂᕐᒥᒃ, ᐋᓐᓂᖅᓯᒪᓂᕐᒥᒃ ᑐᓂᔭᐅᓯᒪᓂᕐᒥᒃ 
ᒪᒥᓴᕐᓂᕐᒥᒃ, ᐊᒻᒪᓗ ᐱᓐᓇᕈᓱᖕᓂᕐᒥᒃ ᓄᓇᒥᓂᒃ ᐱᖅᑯᓯᒥᓂᒡᓗ.

ᐋᔅᓕ ᓴᓇᕙᒃᑐᖅ ᕿᓯᖕᓂᒃ ᓴᐸᖓᓂᒡᓗ ᑕᑯᒥᓇᖅᑐᖅᓯᐅᑎᓂᒃ ᐊᕐᓇᓄᑦ ᐊᖑᑎᓄᓪᓗ, 
ᐱᒃᑯᒍᓲᑎᒋᓪᓗᒋᑦ ᑐᑭᓯᐅᒪᔭᐅᖁᓪᓗᒋᓪᓗ ᐱᒻᒪᕆᐅᓂᖏᑦ ᓇᑦᑎᐅᑉ ᕿᓯᖏᑦ ᐃᓄᐃᓪᓗ 
ᓄᖑᓴᐃᙱᑦᑐᒥᒃ ᓇᑦᑎᕋᓱᖕᓂᖏᓐᓂᒃ. ᐃᓕᓐᓂᐊᕋᓱᑦᑎᐊᖅᐳᖅ ᐃᓄᒃᑎᑐᑦ, ᐊᒻᒪᓗ 
ᐃᓕᓐᓂᐊᖅᑎᐅᕗᖅ ᐊᐅᕐᓂᐊᕐᕕᖕᒥ ᐱᕈᕐᕕᖕᒥ, ᐱᓇᓱᐊᖅᑐᓂ ᐃᓕᓴᕆᔭᐅᔾᔪᑎᒥᒃ 
ᓄᓇᖃᖅᑳᖅᓯᒪᔪᑦ ᐅᖃᐅᓯᖏᓐᓂᒃ ᐃᓕᓐᓂᐊᕐᓂᕐᒧᑦ ᐊᑐᕈᓐᓇᕐᓂᕐᒥᒃ 
ᓯᓚᑦᑐᓴᕐᕕᒡᔪᐊᖓᓂ ᕕᒃᑐᐊᕆᐊ.








